
PRISHTINË, 7 KORRIK - Shkuarja në
zgjedhje, si zgjidhje për ngërçin poli-
tik, është përmendur sërish nga
Lëvizja Vetëvendosje. Deputetja e
listës së VV-së, Mimoza Kusari-Lila,
ka thënë se ka mungesë të vullnetit
nga opozita e deritanishme për
ndryshim të situatës aktuale. 

“Tani ose mund gjykata të sqarojë
aktgjykimin e vet, të vijë me in-
struksione, me shpjegime shtesë,
apo mund partitë mes vete të dako-
rdohen të konstituojnë Kuvendin
vetëm sa për të shpërndarë që të
shkojmë në zgjedhje të
parakohshme, se zgjidhje tjetër
këtu nuk po shoh, me këtë qasje që
ekziston dhe mosbesimit të thel-
luar”, ka thënë Kusari-Lila.

Sipas Kusari-Lilës, humbja e man-
datit të deputetëve aktualë mund të
jetë një nga pasojat juridike me të
cilat mund të përballet Kuvendi, në
mungesë të konstituimit brenda
afatit 30-ditësh të përcaktuar nga
Kushtetuesja.

Por deputeti i LDK-së, Lutfi Haziri,
ka thënë se përmendja e këtyre op-
sioneve është shantazh politik. 

“Ata që e shtyjnë në opsion sh-
përndarjen e Kuvendit, ata që e
shtyjnë në opsion dënimin e de-
putetëve, mund t’ju them lirisht që
shtyjnë në funksion shantazhin poli-
tik. Marrëveshja politike bëhet me
mirëbesim, vendoset një rrugë, të

cilën fryma kushtetuese e kërkon”,
është shprehur Haziri. 

E deputeti i PDK-së, Nait Hasani,
ka bërë përgjegjës të gjitha partitë
për moskonstituim të Kuvendit.
Sipas tij, asnjëra palë nuk është e
gatshme të marrë iniciativën për të
bërë zgjidhje.

“Gjykata Kushtetuese ka sjellë një
vendim, dhe jemi duke pritur a do të
ketë ndryshime apo jo. Krejt është
përgjegjësi e kryetarëve të partive
politike për të gjetur zgjidhjen. Par-
tia e parë ka përgjegjësinë më të
madhe, partitë e tjera po ashtu në
nivelin e përqindjes. Asnjë s’është i
gatshëm të marrë iniciativën për të
bërë zgjidhje”, ka theksuar Hasani. 

Deklarimet deputetët i bënë para
se të dështonte për herë të 43-të kon-
stituimi i Kuvendit. E moskonstituimi
i Kuvendit, sipas Institutit të Kosovës
për Drejtësi, rrezikon bllokimin e in-
stitucioneve të pavarura, në mungesë
të zgjedhjes së anëtarëve të tyre.

Sipas IKD-së, tek institucionet që
funksionojnë me mungesë të anë-
tarëve ose janë jofunksionale përf-
shihen edhe Gjykata Kushtetuese,
Organi Shqyrtues i Prokurimit, Insti-
tucioni i Avokatit të Popullit, Këshilli
i Pavarur Mbikëqyrës për Shërbimin
Civil të Kosovës, Agjencia Kosovare e
Pronës, Fondi i Kursimeve Pension-
ale të Kosovës, si dhe Komisioni i
Pavarur për Media (KPM). 

Dhjetëra hektarë tokë me grurë janë djegur në Llapashticë të Podujevës, ku zjarri i përhapur ka shkaktuar
dëme të konsiderueshme për bujqit lokalë. Situatë alarmante është raportuar edhe në Istog e Shtime, 

ku autoritetet lokale dhe ekipet emergjente janë angazhuar në përpjekje për t’i vënë nën kontroll flakët.
Agjencia për Menaxhimin Emergjent ka njoftuar se në 24 orët e fundit janë shënuar gjithsej 66 raste të

zjarreve. Aktive sipas kësaj agjencie janë tetë vatra në komunat: Pejë, Lipjan, Shtime, Malishevë, 
Skenderaj, Istog, Ferizaj dhe Gjilan  

Rrezon Gashi

LIPJAN, 7 KORRIK - 27-vjeçari, Agon
Zejnullahu, ka vdekur në orët e para
të së hënës, pak pasi është arrestuar
nga policia në Lipjan, për shkak të
dyshimeve se po sulmonte autom-
jete e kalimtarë. Inspektorati i Poli-
cisë, me qëllim të verifikimit të
procedurave ligjore dhe standard-
eve profesionale ka rekomanduar
suspendimin e pesë zyrtarëve
policor, por pak orë më pas
Prokuroria Themelore në Prishtinë
ka lëshuar urdhrin për masën e
ndalimit të tyre.

“Janë arrestuar pesë zyrtarë policor
për veprën penale ‘Vrasje nga paku-
jdesia’...”, ka bërë të ditur Kaltrina
Shala zëdhënëse e PTHP-së. 

Rasti me epilog tragjik, sipas zëd-
hënësit të Policisë për rajonin e Pr-
ishtinës, Agron Borovci, ka ndodhur

në orën e parë të së hënës.
“Sot (e hënë), rreth orës 00:15,

Policia e ka pranuar informacionin
se një person që dyshohej të ishte
nën ndikimin e alkoolit, po sul-
monte automjete dhe kalimtarë në
rrugën ‘Haradin Bajrami’ në Lipjan.
Njësitë policore kanë reaguar men-
jëherë për ta vënë situatën nën kon-
troll, ndërsa në vendngjarje është
thirrur edhe ekipi mjekësor
emergjent, i cili ia ka ofruar ndih-
mën e parë personit në fjalë.
Përkundër përpjekjeve, është kon-
statuar se ai kishte ndërruar jetë”,
ka thënë Borovci.

Në polici kanë thënë se me
vendim të Prokurorit të Shtetit,
është iniciuar hetim penal, ndërsa
trupi i pajetë është dërguar në Insti-
tutin e Mjekësisë Ligjore për ob-
duksion.

E në një njoftim të Inspektoratit

Policor, është bërë e ditur se është
rekomanduar suspendimi i pesë
zyrtarë policorë. 

“IPK-ja, në koordinim me
Prokurorinë e Shtetit, është duke e
bërë një hetim të pavarur, objektiv
dhe të gjithanshëm për të përcaktuar
nëse gjatë ndërhyrjes/reagimit
policor janë respektuar procedurat
ligjore dhe standardet profesionale të
veprimit policor”, thuhet në njoftim.

Sipas IKP-së, në kuadër të
veprimeve hetimore do të 
përfshihen edhe identifikimi dhe 
intervistimi i dëshmitarëve okularë
të këtij rasti. 

E, Alban Zejnullahu, vëllai i të nd-
jerit ka thënë se Agoni vdiq si pasojë
e dhunës së ushtruar nga policia
gjatë arrestimit. 

“Ne nuk na ka njoftuar kurrgjë, na
e kanë ndërruar dy-tri herë, jo
kështu ka vdekur, jo kështu. Pasi i

kemi parë videot, e kemi vërejtur që
rasti ka qenë krejt ndryshe. Nga
dhuna e tepruar e policëve, ka ard-
hur deri te vdekja edhe në bazë të
videos siç duket”, ka thënë ai.   

Zejnullahu ka akuzuar se policia
nuk ia ka dhënë informatat e plota
as të mjekes, e cila e ka konstatuar
vdekjen e vëllait të tij. 

“Është edhe një deklaratë e
mjekes që ka dalë në vend të ngjar-
jes. Që e kanë konstatuar për një
rrahje prej disa personave policia,
por nuk i kanë treguar që këta kanë
përdorur dhunë. Kur ka shkuar e ka
gjetur pa shenja jete”, është shpre-
hur Zejnullahu.

Zejnullahu ka thënë se rastin do ta
ndjekin deri në fund dhe se familja e
ka angazhuar një avokat për këtë
çështje.

PARTITË POLITIKE LARG KOMPROMISIT PËR DALJE NGA KRIZA

VV-ja sërish përmend zgjedhjet, LDK-ja thotë 
se po shtyhet drejt shantazhit politik

Shkuarja në zgjedhje është përmendur si zgjidhje e ngërçit nga partia fituese e zgjedhjeve. Por kjo ide nga kundërshtarët 
e saj u vlerësua si shantazh politik. E dështimi i konstituimit të Kuvendit, sipas shoqërisë civile, rrezikon të bllokojë 

funksionimin e një sërë institucionesh të pavarura

NË ORËT E PARA TË SË HËNËS, NË LIPJAN KA NDODHUR NJË NGJARJE E RËNDË

Vdekja e 27-vjeçarit në Lipjan, arrestohen pesë policë

Lista Serbe nis peticion kundër
ndërtimit të dy urave mbi Ibër

Faqe 3Faqe 3Faqe 3Faqe 3

Te Drita pranojnë rolin e favoritit
përballë Differdanges

Rama: Qeveria po e bllokon 
kryeqytetin për hakmarrje politike

Qendra Kinematografike e
Kosovës synon që sivjet të ketë
propozim për “Oscar”. Përderisa
më 2023, QKK-ja, pavarësisht
thirrjes, s’kishte dërguar
propozim e më 2024 s’kishte as
thirrje, tash ka hapur thirrje që t’i
shqyrtojë propozimet. Pas dy
vjetësh “pauzë”, Kosova mund...

Faqe 11

Qendra Kinematografike 
i kthehet thirrjes për

propozim për “Oscar” pas
dy vjetësh pa kandidat  

Mbi 80 të vdekur si pasojë e përmbyt-
jeve në Teksas, 28 prej tyre fëmijë

PRISHTINË, 7 KORRIK - Thirrjen për
ndryshim të qëndrimeve, deputeti i
Aleancës për Ardhmërinë e Kosovës,
Bekë Berisha, të hënën e drejtoi kah
opozita e deritanishme.

Ai u kërkoi deputetëve të PDK-së,
LDK-së e AAK-së që t`ia hapin
rrugën zgjedhjes së kandidates së
VV-së për kryetare të Kuvendit, Al-
bulena Haxhiu, e edhe formimit të
Qeverisë. Berisha tha se sjellja e de-
putetëve sikur të fortë e moslëshimi
pe është duke u bërë në kurriz të
Kosovës.

“Edhe unë jam i fortë e kam
parime, mirëpo pasi jemi në Ku-
vend... unë ja kisha dhënë këtij qet fi-
toren. Fitoren që është ka e lypë. Le
ta bon Kuvendin, le ta qetë Albu-
lenën, se kurrgjë nuk janë ma të mirë
këta tjerët se ajo edhe me bo qever-
inë me pakicë dhe le të merr këtë fi-
toren... le të thotë që ka fitu, që të ja
shkurtojmë Kosovës vuajtjet me këtë
lloj të njerëzve që janë ardhë në
pushtet”, ka deklaruar Berisha.

Kërkesa e Berishës është mirëprit-
ur nga partia e parë, Lëvizja Vetëven-
dosje.

“Nuk është në pyetje sakrifikimi i
askujt, çështja është se në rast se një
propozim i tillë prej një deputeti të
cilit duhet vlerësuar, në esencë do
duhej me qenë sjellja e shumicës së

deputeteve”, ka theksuar Peci. 
Paraprakisht, për herë të parë si

bashkëkryesuese e seancës, fjalën e
mori deputetja e PDK-së, Sala
Jashari.

Jashari tha se rregullat e Kuvendit
nuk ia lejojnë asaj ndërmarrjen e
veprimeve në ndryshim të situatës,
por ajo bëri thirrje për përgjegjësi e
kompromis nga partia fituese. 

“Gjendëm këtu përpara jush, sepse

edhe sot në tentativën e 43-të, LVV-
ja ende sillet sikur të kishte më
shumë se 50 për qind të ulëseve në
parlamentin e Kosovës dhe pre-
tendon se kompromisi i tyre është
përpjekje e vazhdueshme për ta vo-
tuar vetëm një të propozuar dhe atë
në mënyrë të fshehtë dhe arbitrare,
por ky nuk është kompromis”, ka
thënë Jashari. 

Ofertat e partive të tjera, që deri

tash kanë qenë opozitë, sipas Besian
Mustafës së LDK-së, krijojnë
mundësi për arritjen e kompromisit. 

“Ka hapësirë, ka potencial për të
krijuar votat. Fatkeqësisht, VV-ja me
të vetmin qëllim për të bllokuar këtë
institucion, refuzon të marrë
parasysh këto ide këto oferta për një
emër tjetër”, ka deklaruar Mustafa. 

Vazhdimin e fjalimeve pa mikrofon
deputetët opozitarë janë duke e bërë

në shenjë proteste për ndërprerjen e
seancës konstituive, me të dështuar
votimi i komisionit për zgjedhjen e
fshehtë të kryetarit të Kuvendit. 

Edhe të hënën, deputetët në vend
të propozimit të emrave për anëtarë
të këtij komisioni, bënë thirrje për re-
flektim nga Vetëvendosje, por fjalitë
po u lihen në gjysmë me ndërhyrjen
e kryesuesit Avni Dehari.

“Ju ftoj, i nderuar kryesues, që ta
ushtroni detyrën tuaj me paanshmëri,
integritet dhe respektim të plotë të
kushtetutshmërisë së vendit tonë.
Kosova ka nevojë dhe meriton insti-
tucione dhe jo...”, ka thënë Ariana
Musliu-Shoshi, deputete e PDK-së. 

Kryesuesi i seancës, Avni Dehari, i
ka lutur deputetët që të kontribuojnë
për të kaluar nga kjo pikë e rendit të
ditës. 

Ka reaguar deputetja e AAK-së,
Time Kadrijaj. 

“Ne e kemi propozu kandidatin,
s`po e ndryshojmë, por e kemi edhe
një propozim, meqenëse aq mirë z.
Dehari po i udhëheq seancat, s`keni
asnjë më besnik...”, ka thënë ajo

Nga 99 deputetë pjesëmarrës, në
votimin për komisionin pro votuan 55
sish, derisa kundër e abstenime nuk
kishte.

Vazhdimi i seancës së radhës është
caktuar për të mërkurën, me fillim
nga ora 11:00.

DËSHTON SEANCA E 43-TË KONSTITUIVE E KUVENDIT TË KOSOVËS

Deputeti i AAK-së kërkon nga opozita të votohet Haxhiu
për kryeparlamentare

Deputeti i AAK-së, Bekë Berisha, ua kërkoi PDK-së, LDK-së e AAK-së hapjen e rrugës për konstituimin e institucioneve. 
Sipas tij, duhet votuar Albulena Haxhiu për kryetare të parlamentit, meqë thotë ai, të gjithë në LVV janë njësoj. 

Veprimi i Berishës u mirëprit nga partia e parë e dalë nga zgjedhjet e 9 shkurtit 

PRISHTINË, 7 KORRIK - Nezir Krakit,
bllokimi i konstituimit të Kuvendit po
ia vështirëson punën dhe angazhimin
si ligjvënës.

Ai u zgjodh për herë të parë në zg-
jedhjet e 9 shkurtit si deputet i par-
tisë Guxo - pjesë e koalicionit me
Lëvizjen Vetëvendosje dhe Alterna-
tivën, që e fitoi shumicën e votave.

Mandatin e deputetit të Kuvendit të
Kosovës thotë se e ka marrë për të
kontribuuar në jetën politike dhe par-
lamentare si ligjvënës, “e jo kot së koti”.

Kraki dhe deputetët e tjerë të zg-
jedhur - 120 gjithsej - marrin paga
sikur Kuvendi të ishte funksional.

Që nga 15 prilli, kur ka filluar
seanca konstituive, ata i kanë për-
fituar dy paga e gjysmë, edhe pse
shumica e 43 vazhdimeve kanë zg-
jatur vetëm disa minuta, për shkak
të mosmarrëveshjeve mbi zgjed-
hjen e kryeparlamentarit dhe
mënyrën e votimit.

Deri tani, 103 deputetë i kanë mar-
rë dy paga e gjysmë, ndërsa 17 të
tjerë, që e kanë mandatin e de-
putetit, por vazhdojnë të mbajnë
funksione në Qeverinë në detyrë të
Kosovës, janë paguar nga ekzekutivi.

Kostoja totale për pagat e de-
putetëve, nga 15 prilli deri më 30 qer-
shor, ka arritur në 478.692 euro.

Përveç pagave të tyre, buxheti i
shtetit i mbulon edhe pagat e zyrtarëve
të lartë personalë të deputetëve, që
ndryshe njihen si asistentë.

“A e keni pritur ju, për shembull, 
që konstituimi i Kuvendit do të 
zgjasë gjashtë muaj?”

Radio Evropa e Lirë pyeti në Ku-
vendin e Kosovës se sa asistentë

janë të angazhuar aktualisht dhe
çfarë vlere e kapin pagat e tyre, por
që nga fundi i javës së kaluar nuk
mori përgjigje.

Në qershor, mediat në Kosovë ra-
portuan se deputetët e zgjedhur
kishin angazhuar deri në atë kohë 74
asistentë personalë.

Njëra prej tyre, deputetja Time
Kadrijaj, nga Aleanca për
Ardhmërinë e Kosovës, thotë për
Radion Evropa e Lirë se ky angazhim
është bërë në përputhje me Rregul-
loren e Kuvendit dhe Ligjin për të
drejtat dhe përgjegjësitë e deputetit.

Sipas saj, asistentët janë emëruar
me pritjen se Kuvendi do të konsti-
tuohej shpejt dhe se do ta nisnin
menjëherë punën e tyre parla-
mentare.

“A e keni pritur ju, për shembull, që
konstituimi i Kuvendit do të zgjasë
gjashtë muaj? Askush nuk e ka prit-
ur. Duke menduar që si parti më e
madhe, (Lëvizja Vetëvendosje) do ta
konstituojë Kuvendin shumë shpejt,
ne i jemi përmbajtur rregullores së
Kuvendit. Tash ne nuk mund t’u the-
mi (asistentëve) të shkojnë në shtëpi
se nuk është konstituuar Kuvendi.
Nuk mund të bëjmë as shkelje të
rregullores dhe as të ligjit”, thotë
Kadrijaj.

E pyetur se cili është roli i asisten-
tit të saj në këtë situatë, Kadrijaj
përgjigjet:

“Nëpër debate në televizione më
nevojiten, për shembull: statistika,
data, materiale për aferat korrup-
tive… më ndihmojnë. U them: 
më duhet kjo ose kjo, dhe më 
ndihmojnë”.

Kadrijaj thotë se nuk e di se sa është
paga e asistentit të saj.

Por, sipas Rregullores për shtesa

mbi pagën bazë për deputetë dhe për
klasifikimin e pagës për stafin
mbështetës politik të Kuvendit të
Republikës së Kosovës, asistenti i de-
putetit ka pagë bazë me koeficient 5.8
dhe përfiton shtesë prej 30 % të
kësaj page.

Kjo i bie që një asistent, në qershor
për shembull, ka marrë pagë bazë
prej 638 eurosh, ndërsa me shtesat e
parashikuara në rregullore kjo
shumë ka shkuar në rreth 900 euro.

“Paga të pamerituara”

Deputeti Kraki thotë se ai dhe
kolegët e tij kanë të drejtë ligjore në
pagën e tyre, por thekson se ajo nuk
e bën të ndihet mirë, derisa nuk e
ushtron detyrën siç duhet.

“Është një shpenzim edhe i en-
ergjisë fizike prej nesh, por edhe në
mënyrë financiare nga ana e Ku-
vendit, si kot së koti”, thotë ai për Ra-
dion Evropa e Lirë.

Pa dhënë shumë detaje, Kraki
thotë se ka bërë përpjekje t’i bindë
kolegët që të gjejnë zgjidhje dhe ta
tejkalojnë bllokadën që po e pengon
konstituimin e Kuvendit, por pa
sukses.

Si Kraki, edhe Kosovare Murseli u
zgjodh për herë të parë deputete në
zgjedhjet e 9 shkurtit, por ajo vjen
nga tabori tjetër - Partia Demokratike
e Kosovës, që aktualisht është në
opozitë.

Ajo thotë për Radion Evropa e
Lirë se pamundësia për ta ushtruar
rolin e deputetes në mënyrë efektive,
i ka shkaktuar ndjenjë të thellë
zhgënjimi.

Gjithashtu, tregon se për periudhën
15 prill - 30 qershor i ka marrë dy
paga e gjysmë si deputete.

“Në kushte normale, paga e një de-
puteti, e them me sinqeritetin më të
madh, është përgjegjësi dhe jo priv-
ilegj - personalisht për mua. Mirëpo,
në këto rrethana, kur Kuvendi nuk
është konstituuar dhe nuk po na lejo-
het ta ushtrojmë mandatin që na e ka
dhënë populli, kjo pagë është e
pamerituar. Unë, personalisht, nuk
ndihem mirë”, thotë Murseli.

“Paga edhe me rritje”

Blendi Hasaj, drejtor ekzekutiv i In-
stitutit për Hulumtime të Avancuara
GAP në Prishtinë, thotë se pagat e de-
putetëve nuk mund të kontestohen
ligjërisht.

Megjithatë, ai vlerëson se kostoja e
tyre është e lartë dhe moralisht e pa-
justifikueshme, pasi deputetët nuk
kanë bërë përpjekje serioze për ta
tejkaluar bllokadën në konstituimin
e Kuvendit.

“... sidomos kur disa nga ta nuk
kanë hezituar të angazhojnë edhe
asistentë, të cilët nuk e kryejnë asnjë
funksion apo ndihmë për ta për mo-
mentin, marrë parasysh që vetë Ku-
vendi është i bllokuar dhe nuk është
duke proceduar me leximin apo për-
gatitjen për trajtimin e ndonjë pro-
jektligji të ri”, thotë Hasaj për Radion
Evropa e Lirë.

E, kostoja e shpenzimeve mujore
për pagat e deputetëve dhe të asis-
tentëve, nga korriku pritet të jetë edhe
më e lartë.

Kjo për shkak se Qeveria e
Kosovës, në nëntor të vitit të kaluar,
vendosi që pagat në sektorin publik
të rriten për 55 euro nga janari i vi-
tit 2025 dhe për 55 euro të tjera nga
korriku.

“Ndonëse nuk janë duke e kryer

ndonjë punë - nuk mund të them
funksion - në Kuvend, tash e marrin
edhe pagën me rritje. Rritja e pagës
në ekonomi duhet ta pasqyrojë rrit-
jen e produktivitetit, por në këtë
rast nuk ndërlidhet...”, thotë Hasaj.

Në buxhetin e shtetit, nga i cili
paguhen deputetët dhe asistentët e
tyre, kontribuojnë edhe qytetarët
me pagesën e taksave.

Në disa anketa që i ka zhvilluar Ra-
dio Evropa e Lirë, qytetarët kanë
thënë se duan zgjidhje përmes dia-
logut politik.

Më 7 korrik u regjistrua përpjekja
e 43-të e pasuksesshme e deputetëve
të zgjedhur për ta konstituuar Ku-
vendin.

Sikurse edhe në herët e kaluara,
partitë opozitare - përfshirë PDK-në,
LDK-në, AAK-në, Nismën dhe Listën
Serbe - refuzuan të propozojnë anë-
tarë për komisionin që do ta organ-
izonte votimin e fshehtë për kryepar-
lamentarin, duke e konsideruar këtë
proces si të papajtueshëm me
Kushtetutën.

Në votim të hapur ata e kundërsh-
tuan disa herë radhazi emërimin e Al-
bulena Haxhiut nga Lëvizja Vetëven-
dosje në këtë pozitë.

Vetëvendosje, e cila i fitoi shu-
micën e votave në zgjedhjet parla-
mentare të shkurtit, këmbëngul se
votimi i fshehtë është legjitim dhe
kërkon të ecet përpara.

Përndryshe, nga 26 qershori, de-
putetët i obligon edhe një vendim i
Gjykatës Kushtetuese për ta konsti-
tuuar Kuvendin në një afat prej 30
ditësh, por, deri më tash, nuk duket
se ka vullnet politik për ta zbatuar atë. 

(Marrë nga Radio Evropa e Lirë)

SEANCA KONSTITUIVE E NISUR MË 15 PRILL, PO VAZHDON ÇDO 48 ORË

Mbi gjysmë milioni euro për një Kuvend që nuk e ka nisur punën
Pa e kryer asnjë punë, deputetët e zgjedhur të Kuvendit të Kosovës dhe asistentët e tyre po i kushtojnë buxhetit të shtetit 
qindra-mijëra euro. Tashmë dyzet e tri përpjekje për ta konstituuar Kuvendin kanë dështuar. Për disa deputetë të rinj kjo 

situatë është shumë larg pritshmërive të tyre

MITROVICË, 7 KORRIK - Me nismën e
Listës Serbe, partisë më të madhe
serbe në Kosovë, e cila e gëzon
mbështetjen e Beogradit, në Mitro-
vicë të Veriut nisi të hënën një peti-
cion kundër ndërtimit të urave mbi
lumin Ibër.

Gurëthemelet e tyre u vendosën më
1 korrik, me praninë e kryeministrit
në detyrë të Kosovës, Albin Kurti.

Qeveria e Kosovës i ndau rreth tre
milionë euro për ndërtimin e dy
urave - njëra për këmbësorë dhe tje-
tra për trafik - dhe punimet rreth tyre
pritet të përfundojnë në vjeshtë.

Kurti tha se qëllim i këtij projekti
është lidhja e Mitrovicës së Veriut, me
popullsi shumicë serbe, me Mitro-
vicën e Jugut, ku shumica e popull-
sisë është shqiptare.

Ai, gjithashtu, tha se Qeveria është
e përkushtuar për një “komunikim,
qarkullim, bashkëpunim dhe shkëm-
bim më të madh midis Veriut dhe
Jugut”.

Në anën tjetër, kryetari i Listës
Serbe, Zllatan Ellek, i tha Radio
Televizionit të Serbisë përpara fillimit
të nënshkrimit të peticionit, se qëlli-
mi është “të tregohet një qëndrim i
unifikuar i popullit serb, se ai nuk pra-
non vendime të njëanshme për pro-
jekte në dëm të komunitetit serb”.

Ai tha se peticioni do të jetë i

disponueshëm për nënshkrim gjatë
dy ditëve të ardhshme, ndërsa më pas
do t’i përcillet bashkësisë ndërkom-
bëtare.

Nga Bashkimi Evropian i thanë Ra-
dios Evropa e Lirë më herët se çdo
vendim për ndërtimin e infrastruk-
turës përgjatë lumit Ibër, duhet të
merret me kujdes dhe në mënyrë
gjithëpërfshirëse - përkatësisht me
përfshirjen e plotë të të gjitha ko-
muniteteve të prekura.

Urat, përndryshe, do të ndërtohen
pranë urës kryesore mbi lumin Ibër,
e cila është pjesë e Marrëveshjes për
Lirinë e Lëvizjes, e arritur në kuadër
të dialogut për normalizimin e mar-
rëdhënieve mes Kosovës dhe Serbisë.

Në këtë urë qëndrojnë vazhdimisht
pjesëtarë të misionit paqeruajtës të
NATO-s, KFOR, pasi ajo njihet për
konflikte etnike në periudhën e
pasluftës.

Kjo ka qenë edhe arsyeja kryesore
për mbylljen e saj për qarkullimin e
makinave.

Aktualisht, ajo është e hapur vetëm
për këmbësorë.

Verën e kaluar, Qeveria e Kosovës
paralajmëroi se ajo mund të hapet
për trafik - gjë që i rriti tensionet dhe
shkaktoi reagime nga bashkësia
ndërkombëtare.

Kryeministri në detyrë, Kurti, tha se

Qeveria e tij nuk do të heqë kurrë
dorë nga hapja e urës kryesore.

Pjesëtarë të komunitetit serb nga
Mitrovica e Veriut i thanë më herët
Radios Evropa e Lirë se hapja e urës
kryesore vetëm se do t’i rriste ten-
sionet në terren, ndërsa shqiptarët
nga Mitrovica e Jugut deklaruan se
një veprim i tillë do të kontribuonte
në bashkëjetesë dhe liri të lëvizjes.

Në vitin 2014, Kosova dhe Serbia
ranë dakord për hapjen e urës krye-
sore për trafik, në kuadër të dialogut
për normalizimin e marrëdhënieve.

I ashtuquajturi rivitalizim i urës u
planifikua me qëllim heqjen e të gjitha

barrikadave të vendosura nga serbët
lokalë dhe funksionalizimin e urës.

Më pas, në vitin 2016, u miratua një
plan i ri zbatimi, që e synonte
kapërcimin e mosmarrëveshjeve mbi
interpretimet e ndryshme të konsta-
timeve të mëparshme.

Sipas planit të ri të zbatimit, hapja
e plotë e urës duhej të bëhej në janar
të vitit 2017.

Punimet rreth rivitalizimit të urës
përfunduan vetëm në qershor të vi-
tit 2018 dhe ura, në të cilën u inves-
tuan 1.5 milion euro, nuk u hap kur-
rë për automjete, por vetëm për
këmbësorë. (Rel)

SERBËT NË VERI ORGANIZOHEN PËR TA PENGUAR PROJEKTIN E QEVERISË

Lista Serbe nis peticion kundër ndërtimit 
të dy urave mbi Ibër
Qeveria e Kosovës i ndau rreth tre milionë euro për ndërtimin e dy urave - njëra për këmbësorë dhe
tjetra për trafik - dhe punimet rreth tyre pritet të përfundojnë në vjeshtë. E, kryetari i Listës Serbe, 
Zllatan Ellek, i tha Radio Televizionit të Serbisë përpara fillimit të nënshkrimit të peticionit, se qëllimi
është “të tregohet një qëndrim i unifikuar i popullit serb, se ai nuk pranon vendime të njëanshme për
projekte në dëm të komunitetit serb”

PRISHTINË, 7 KORRIK - Kryetari i Pr-
ishtinës, Përparim Rama, e ka
akuzuar Qeverinë se qëllimisht po e
bllokon buxhetin e kryeqytetit.

Përmes një postimi në “Facebook”,
të hënën, ka shkruar se “kjo nuk
është më çështje politike, është jon-
jerëzore, e mjerë dhe thellësisht e
rrezikshme”.

Rama ka shkruar se prej më shumë
se gjysmë viti Prishtina është pa
buxhet. Dhe kjo, sipas tij, nuk është
më një vonesë procedurale, duke
shtuar se është një bllokadë e qël-
limshme, që po e dëmton drejtpër-
drejt jetën e përditshme të qyte-
tarëve.

“Çerdhet dhe kopshtet nuk kanë
më fonde për të siguruar ushqim për
fëmijët. Programet sociale janë
bllokuar. Familjet në nevojë, per-
sonat me aftësi të kufizuara, të
moshuarit, artistët dhe sportistët
kanë mbetur pa asnjë mbështetje in-
stitucionale.  Rreziku është alar-
mant dhe i prek të gjitha shërbimet
jetike në Kryeqytet: qendrat e ku-
jdesit shëndetësor dhe transporti
publik e rrezikojnë shërbimin dhe
arsimi parashkollor është në
vështirësi. Të gjitha shërbimet jetike
janë prekur nga bllokada e qev-
erisë”, ka shkruar ai.

Rama ka thënë se kryeqytetit i
duhet buxheti për t’i paguar faturat
e tij elementare. Ndalesa, të cilën e
ka quajtur të jashtëligjshme e të mo-
tivuar politikisht, sipas tij, qël-

limshëm po e paralizon funksion-
imin institucional.

Ka theksuar se përtej buxhetit
qendror, janë bllokuar edhe të hyrat
vetanake të Komunës së Prishtinës
– të mbledhura vetë nga qytetarët.
Sipas tij, ky është një akt i paprece-
dentë dhe i papranueshëm, që i
shndërron qytetarët në pengje të një
kalkulimi politik.

“Një bllokadë e tillë administrative,
e motivuar nga interesa elektorale për
zgjedhjet lokale të 12 tetorit, e ka
tejkaluar çdo kufi të arsyes, etikës
dhe përgjegjësisë njerëzore e insti-
tucionale. Kryeqyteti po ndëshkohet,
sepse nuk qeveriset nga strukturat
qendrore të pushtetit aktual. Kjo
nuk është udhëheqje, është hak-

marrje politike dhe mbi të gjitha,
është një shkelje flagrante e të drej-
tave të qytetarëve për shërbime, sig-
uri dhe mirëqenie. Ne jemi dëshmi-
tarë të një dështimi institucional dhe
një kërcënimi serioz për stabilitetin
dhe funksionimin demokratik të
Kryeqytetit. Kjo qasje nuk e
ndëshkon një kryetar komune. Ajo e
ndëshkon një qytet të tërë – fëmijët,
të moshuarit, familjet në nevojë, dhe
çdo qytetar që pret shërbime bazë”,
ka shkruar ai.

Ai ka thënë se nuk do të lejojë që
qytetarët të penalizohen.

Sipas tij, në një situatë ku llogaria
politike mbizotëron mbi interesin
publik, mbetet i vendosur t’i mbrojë
qytetarët e kryeqytetit.

“Për të tretën herë me radhë, i jemi
drejtuar zyrtarisht Ministrisë së Fi-
nancave, Punës dhe Transfereve,
me kërkesën që të veprojë në për-
puthje me Ligjin për ndarjet bux-
hetore për vitin 2025 dhe ta ofrojë një
zgjidhje urgjente dhe ligjore, jo të
prodhojë pengesa të reja. Ne do ta
përdorim çdo mjet ligjor dhe insti-
tucional për t’i mbrojtur qytetarët
tanë nga kjo padrejtësi flagrante
dhe luftë e ulët politike. Ky nuk
është vetëm detyrimi ynë institu-
cional. Është detyrimi ynë moral”,
thuhet në njoftim.

Rama është përplasur me Qeverinë
edhe për projektet e ndërprera, ndër
të tjera edhe për sheshin “Xhorxh
Bush”. (Koha.net)

KRYETARI I PRISHTINËS KA THËNË SE KOMUNA QË UDHËHEQ ËSHTË PA BUXHET PËR FAJIN E QEVERISË

Rama: Qeveria po e bllokon kryeqytetin 
për hakmarrje politike
“Çerdhet dhe kopshtet nuk kanë më fonde për të siguruar ushqim për fëmijët. Programet sociale janë
bllokuar. Familjet në nevojë, personat me aftësi të kufizuara, të moshuarit, artistët dhe sportistët kanë
mbetur pa asnjë mbështetje institucionale. Të gjitha shërbimet jetike janë prekur nga bllokada e 
qeverisë”, ka shkruar kryetari i Prishtinës, Përparim Rama

Osmani takon 

ambasadorin francez,

flasin për bllokadën 

në Kuvend
Presidentja Vjosa Osmani ka

pritur të hënën në takim am-
basadorin e Francës në Kosovë,
Olivier Guerot. Sipas njoftimit të
Presidencës, në takim është bise-
duar për zhvillimet e fundit poli-
tike në vend dhe në rajon, si dhe
për raportet bilaterale ndërmjet
Kosovës dhe Francës.

“Presidentja Osmani dhe am-
basadori Guerot folën edhe lidhur
me konsultimet që ka zhvilluar
presidentja me subjektet politike
në funksion të zbatimit të vendim-
it të fundit të Gjykatës
Kushtetuese. Ajo ritheksoi se re-
spektimi i rendit kushtetues dhe
demokratik është thelbësor për
stabilitetin institucional dhe kred-
ibilitetin ndërkombëtar të Re-
publikës së Kosovës”, thuhet në
njoftimin e Presidencës.

Tutje thuhet se në takim u
diskutua edhe për avancimin e
mëtejmë të marrëdhënieve dy-
palëshe ndërmjet Kosovës dhe
Francës, siç thuhet, përfshirë thel-
limin e bashkëpunimit në fusha të
ndryshme me interes të për-
bashkët, si dhe për rëndësinë e
mbështetjes së Francës në rrugën
euroatlantike të Kosovës.
(koha.net)

Kurti e njofton Rohden 

mbi përpjekjet për kon-

stituimin e Kuvendit 
Kryeministri në detyrë i Re-

publikës së Kosovës, Albin Kurti,
takoi ambasadorin e Republikës
Federale të Gjermanisë në
Kosovë, Jörn Rohde. Sipas njof-
timit të Kryeministrisë, ata disku-
tuan për marrëdhëniet bilaterale
ndërmjet Kosovës dhe Gjerman-
isë dhe bashkëpunimin në shumë
fusha, e në veçanti në fushën e
sundimit të ligjit.

“Gjatë takimit, ambasadori Ro-
hde u interesua për çështjen e
konstituimit të Kuvendit dhe mar-
rëveshjeve ndërkombëtare që
presin miratim. Me këtë rast,
kryeministri theksoi nevojën dhe
rëndësinë që konstituimi i legjis-
laturës së nëntë të përmbyllet sa
më shpejt me zgjedhjen e kryesisë
së Kuvendit. Ai numëroi përp-
jekjet dhe veprimet e ndërmarra
për konstituimin e Kuvendit, duke
përfshirë edhe takimin me liderët
e partive politike në Kuvend dhe
takimin e ftuar nga presidentja e
vendit, në dritën e aktgjykimit të
fundit të Gjykatës Kushtetuese”.

Kryeministri Kurti ka përmen-
dur kërcënimin me bombë ndaj
Kuvendit të Kosovës që u
regjistrua gjatë fundjavës që
shkoi. Ai theksoi faktin se insti-
tucionet e sigurisë kanë vërtetu-
ar se numri i telefonit nga i cili
është bërë kërcënimi, është i
regjistruar në Serbi dhe i përket
kompanisë telefonike MTS, duke
konfirmuar kështu që origjina e
kërcënimit është në Serbi.

Kryeministri falënderoi am-
basadorin Rohde për
bashkëpunimin në thellimin dhe
forcimin e marrëdhënieve bilat-
erale ndërmjet Kosovës dhe Gjer-
manisë. (E.O) 

SHKURT

Rrezon Gashi

Toka të mbjella u përfshinë nga
flakët të hënën në fshatin Llapashticë
të Komunës së Podujevës e u dëm-
tuan dhjetëra hektarë të lashta. Në
videot e siguruara nga KOHA dëgjo-
het i mllefosur pronari i një toke prej
dy hektarësh, të cilit iu dogjën të mb-
jellat.

“Nga njerëz të ligë bëhen zjarre të
qëllimshme. Qe, po shkon poshtë
buka, rrezikohen shtëpitë, rrezikohet
edhe jeta e njerëzve”, ka thënë
pronari i tokës. 

E, kryetari i Komunës së Podujevës,
Shpejtim Bulliqi ka thënë se pamjet
janë të dhimbshme, të rënda dhe kre-
jtësisht të papranueshme.

“Bashkë me zjarrfikësit dhe
policinë tonë e përcolla nga afër sit-
uatën, të cilët po e bëjnë të pa-
mundurën për menaxhimin e saj. Për
fat të mirë, falë reagimit të shpejtë, u
evitua një dëm edhe më i madh”,
është shprehur Bulliqi. Sipas tij, dje-
gia e hamulloreve gjatë kësaj peri-
udhe të verës është praktikë shumë
e dëmshme.

Me zjarret po përballen edhe zonat
e tjera në Kosovë.

Kryetari i Komunës së Istogut, Ilir
Ferati, ka thënë se situata është alar-
mante pas ndezjes së zjarreve në
fshatrat Kovragë, Veriq, Osojan dhe
Gurrakoc. Ai ka kërkuar vëmendje
dhe kujdes maksimal nga të gjithë.

“Së bashku me ekipet e zjar-
rfikësve, Policinë e Kosovës dhe in-
stitucionet përgjegjëse, jemi në terren
dhe po punojmë me të gjitha ka-
pacitetet tona për t’i lokalizuar dhe
shuar vatrat e zjarrit, me qëllim që ta
parandalojmë përhapjen e tyre dhe
t’i mbrojmë pronat, tokat bujqësore
dhe sigurinë e banorëve tanë”, ka
thënë Ferati.

Zjarre ka edhe në fshatrat Car-
ralevë e Pjetërshticë të Komunës së
Shtimës. Komandanti i Brigadës për
Zjarrfikje dhe Shpëtim, Bajram
Gashi, ka thënë se në të dyja fshatrat
reagimi ishte i shpejtë.

“Si rezultat i reagimit tonë, kemi ar-

ritur që dy vatra zjarri t’i vëmë nën
kontroll. Era e fortë po e favorizon
përhapjen e shpejtë të zjarrit dhe ter-
reni i thyeshëm dhe qasje e vështirë

për automjetet e zjarrfikësve, me
ç’rast po e vështirëson edhe më
shume reagimin tonë”, ka thënë ai.

Sipas Gashit, tri shtëpi banimi janë

shpëtuar në Carralevë dhe Pjetër-
shticë, pasi zjarri u ishte afruar edhe
vendbanimeve.

© KOHA Ditore

PËRHAPJA E ZJARREVE I SFIDON EKIPET E ZJARRFIKËSVE, I KËRCËNON EDHE SHTËPITË E BANIMIT

Shumë sipërfaqe bujqësore në flakë, dëme të mëdha 
në Podujevë, Istog e Shtime

Dhjetëra hektarë tokë me grurë janë djegur në Llapashticë të Podujevës, ku zjarri i përhapur ka shkaktuar dëme të 
konsiderueshme për bujqit lokalë. Situatë alarmante është raportuar edhe në Istog e Shtime, ku autoritetet lokale dhe 

ekipet emergjente janë angazhuar në përpjekje për t’i vënë nën kontroll vatrat

Arianita Hoti 

Prishtinë, 7 korrik - Hanusha
Ibrahimaj ankohet se gjithnjë e më
vështirë po i përballon temperaturat
e larta, që po mbizotërojnë tash e sa
ditë.

Në pikun e nxehtësisë, të hënën, në
Prishtinë termometri u ndal në 37
gradë celsius, e Ibrahimaj, punonjëse
në Korporatën Energjetike të
Kosovës, thotë se e ka të vështirë ta

çojë orarin deri në fund.
“Temperaturat janë shumë të lar-

ta, vështirë po e kemi edhe me
punu. Sidomos kur e përfundova
punën dhe dola jashtë, e ndjeva një
lodhje, një plogështi”, ka thënë
Ibrahimaj.

Mirsad Krasniqi, shitës librash në
sheshin “Nëna Terezë”, thotë se po
mundohet të gjejë vend me hije dhe
të konsumojë sa më shumë lëngje
për ta përballuar vapën e madhe.

“Po mundohem me i përballu tem-
peraturat, duke pi sa më shumë ujë
e lëngje, edhe me qëndru sa më pak
në diell”, ka thënë ai.

Si pasojë e temperaturave të larta,
është shtuar edhe numri i rasteve që
kërkojnë ndihmë në Qendrën e
Mjekësisë Familjarë në Prishtinë.

“Kemi pasur raste të shumta që
janë paraqitur në QMF me simp-
toma, si lodhje, djersitje dhe ndjen-
jë të dobësisë. Vapa e madhe po

ndikon sidomos te ata që punojnë
jashtë, e gjithashtu dhe te gratë
shtatzëna”, ka thënë specialisti i
mjekësisë familjare pranë QKMF-së
në Prishtinë, Rushit Ismajli.

Sipas Ismajlit, kujdes të shtuar
duhet të kenë personat që punojnë
në hapësira të hapura, sidomos ata
në sektorin e ndërtimtarisë.

“Më së shumti duhet të kenë ku-
jdes ata që punojnë në diell. Duhet
të konsumojnë sa më shumë lëngje

dhe ta shmangin ekspozimin në
orët më të nxehta”, ka thënë ai.

E, Instituti Kombëtar i Shëndetë-
sisë Publike të Kosovës të dielën ka
kërkuar nga qytetarët që ta shman-
gin qëndrimin në rrezet e diellit në
periudhën nga ora 10:00 deri në orën
17:00, me arsyetimin se mund të
shkaktohen pasoja të rënda 
shëndetësore.

© KOHA Ditore

TË HËNËN, NË PRISHTINË TEMPERATURA KA SHKUAR NË 37 GRADË CELSIUS 

Shtohen rastet që kërkojnë ndihmë mjekësore shkaku i vapës së madhe
Temperaturat e larta e kanë vështirësuar situatën e atyre që e kanë me patjetër të dalin në qytet – të punësuarve. Në Prishtinë,

termometri të hënën u ndal në 37 gradë celsius, e si pasojë e kësaj është raportuar edhe për shtim të rasteve që kërkojnë ndihmë
në qendrat e mjekësisë familjare

Arianita Hoti

PRISHTINË, 7 KORRIK - Përveç tem-
peraturave të larta, qytetarët e shu-
micës së komunave të Kosovës,
ditëve të fundit po përballen edhe
me reduktime të ujit. Xhelal Zeqiri,
i cili jeton në lagjen “Bregu i Diellit”
në Prishtinë, thotë se mungesa e ujit
po ua vështirëson jetën.

“Ka qenë vapë, nuk kemi pasur ujë
as për larje, as për ushqim. Edhe më
e keqja është që asnjëherë nuk
njoftohemi kur ndodhin këto re-
duktime. Nuk ka pasur ujë tërë
ditën, ne jemi në moshë, ujë na
duhet, nuk është hera e parë që po
ndodh me këto reduktime, shpenz-
ime po kemi, se faturat po duhet me

i pagu edhe pse ujë nuk kemi, e në
mungesë të ujit po duhet edhe të
blejmë edhe ujë”, ka thënë Zeqiri. 

Kompania rajonale e ujësjellësit
“Prishtina”, të cilët ditë më parë
kanë bërë thirrje te qytetarët për
kursim të ujit, kanë thënë se tash
për tash nuk janë duke e aplikuar
asnjë reduktim. 

Zëdhënësja, Arjeta Mjeku, ka
thënë se ata janë të njoftuar për sit-
uatën në “Breg të Diellit”.

“Ne nuk jemi duke e aplikuar
asnjë reduktim për momentin. Në
rast se ka ndonjë reduktim, do t’i
njoftojmë qytetarët me kohë.
Edhe kur ka ndonjë ndërhyrje
apo punime në rrjet, njoftimi
bëhet paraprakisht. Mirëpo, nëse

ka ndonjë ankesë, qytetarët
duhet të lajmërohen në zyrën e
konsumatorëve, që pastaj ne t’i
dërgojmë ekipet në terren”, ka
theksuar Mjeku. 

Shkaku i temperaturave të larta,
Mjeku ka thënë se niveli i ujit në
liqenin e Badovcit tashmë është 4
metra nën nivelin maksimal. 

Problemin e njëjtë me mungesë të
ujit e kanë edhe qytetarët në disa
komuna të tjera. 

Nga Ujësjellësi Rajonal i Pejës
kanë konfirmuar për KOHËN se
shkaku i mungesës kanë filluar me
reduktime. 

“Gjendja me furnizim është nën
normën e nevojshme, çka na dety-
ron të aplikojmë reduktime në disa

zona të mbulueshmërisë sonë,
veçanërisht në Pejë dhe në Istog.
Nuk posedojmë rezervuarë, por
ujin e shpërndajmë direkt nga
burimet natyrore, të cilat aktualisht
janë nën nivelin e zakonshëm.
Fatkeqësisht, burimet janë të re-
duktuara si pasojë e thatësirave të
fundit, të cilat kanë ndikuar
jashtëzakonisht shumë në sasinë e
ujit të disponueshëm”, thuhet në
përgjigjen e KRU “HIDRODRINI”. 

Reduktime të ujit ka edhe në ko-
munat që i furnizon kompania
“Hidroregjioni Jugor”.

“Temperaturat e larta kanë
ndikuar në rënien e nivelit të disa
burimeve, ndaj janë aktivizuar
burimet rezervë për ta garantuar

vazhdimësinë e furnizimit me ujë, si
në qytet, ashtu edhe në fshatra. Në
Suharekë janë në fuqi disa reduk-
time të përkohshme, të cilat janë të
evidentuara dhe të menaxhuara
nga kompania. Ndërsa në Mali-
shevë gjendja e furnizimit nuk është
e mirë. Reduktimet janë të pran-
ishme veçanërisht në zonat që furni-
zohen nga stacioni i pompimit në
Banjë”, bën të ditur kompania që e
mbulon rajonin e Prizrenit. 

Sipas rezultateve të fundit nga In-
stituti Hidrometeorologjik i Kosovës,
rrjedhat e lumenjve në Kosovë siv-
jet janë nën mesatare si pasojë e
reshjeve të pakta. 

© KOHA Ditore

TEMPERATURAT E LARTA DHE MUNGESA E RESHJEVE I ULIN KAPACITETET E BURIMEVE TË UJIT

Mungesa e ujit të pijshëm – reduktime në shumë komuna 
Mungesa e reshjeve dhe temperaturat e larta kanë filluar të ndikojnë dukshëm edhe në furnizimin me ujë në disa zona të vendit.

Banorët e lagjes “Bregu i Diellit” kanë thënë se të dielën nuk kanë pasur ujë gjatë tërë ditës. Në KRU “Prishtina” kanë thënë se nuk
janë në dijeni të këtij problemi. E në kompanitë e tjera rajonale kanë njoftuar se kanë nisur me reduktime shkaku i mungesës së ujit

Gjendje e rënduar me zjarret,
vetëm të hënën u raportuan

57 raste

Agjencia për Menaxhimin
Emergjent ka njoftuar të hënën se
gjendja me zjarret është rënduar
ndjeshëm si pasojë e temperatu-
rave si dhe erërave të forta.

Sipas njoftimit, në 24 orët e fun-
dit janë shënuar gjithsej 66 raste të
zjarreve. E vetëm gjatë pasdites të
së hënës janë raportuar 57 raste.

PRISHTINË, 7 KORRIK - Këshilli
Prokurorial i Kosovës (KPK) dhe
Zyra e Kryeprokurorit të Shtetit
(ZKPSH) i kanë kërkuar Ministrisë
së Punëve të Brendshme që të ndër-
marrë masa të menjëhershme për
rregullimin e sistemit të ftohjes në
Pallatin e Drejtësisë.

Në një reagim të përbashkët, këto
institucione kanë theksuar se kërke-
sat e përsëritura për ndërhyrje dhe
rregullim të sistemit të ftohjes nuk
kanë marrë përgjigje për vite me rad-
hë, siç thuhet, “ndonëse objekti i Pal-
latit të Drejtësisë është nën menax-
himin e Ministrisë së Punëve të
Brendshme, e cila e ka përgjegjësinë
për mirëmbajtjen dhe funksion-
alitetin e këtij objekti”.

“Të gjendur përballë kësaj situate
të papranueshme, KPK-ja dhe
ZKPSH-ja i bëjnë thirrje të qartë dhe
të drejtpërdrejtë Ministrisë së Punëve
të Brendshme që të ndërmarrë men-
jëherë masa konkrete dhe efektive
për përmirësimin e kushteve ele-
mentare të punës në këtë objekt, në
mënyrë që të garantohen siguria
dhe mirëqenia e punonjësve të sis-

temit prokurorial”, thuhet në njoftim.
Ata e kanë shprehur shqetësimin

lidhur me kushtet e papërshtatshme
të punës në ambientet e Prokurorisë
së Apelit dhe Prokurorisë Themelore
në Prishtinë, siç thuhet, të shkaktu-
ara nga mosfunksionimi i sistemit të
ftohjes dhe temperaturat ekstreme. 

“Për shkak të mosfunksionimit të
sistemit të ftohjes dhe temperaturave
jashtëzakonisht të larta, temperatu-
rat brenda zyrave të këtyre prokuror-
ive po arrijnë nivele mbi 35°C, duke
e bërë të pamundur zhvillimin nor-
mal të punës dhe duke e rrezikuar se-
riozisht shëndetin dhe mirëqenien e
punonjësve”, thuhet në njoftim.

Ata u kanë bërë thirrje krye-
prokurorëve të këtyre prokurorisë që
ta reduktojnë orarin e punës. 

“Në këtë drejtim, KPK-ja dhe
ZKPSH-ja u bëjnë thirrje Krye-
prokurorëve të Prokurorisë së Apelit
dhe Prokurorisë Themelore në Pr-
ishtinë që, në kuadër të kompeten-
cave të tyre, të marrin masa, përfshirë
edhe reduktimin e orarit të punës,
deri në përmirësimin e kushteve”,
thuhet në reagim. (koha.net) 

REAGIM I KËSHILLIT PROKURORIAL TË KOSOVËS DHE ZYRËS SË KRYEPROKURORIT TË SHTETIT 

MPB-së i kërkohet të marrë masa për rregullimin 
e klimës në Pallatin e Drejtësisë 

“Për shkak të mosfunksionimit të sistemit të ftohjes dhe temperaturave jashtëzakonisht të larta, temperaturat brenda zyrave 
të këtyre prokurorive po arrijnë nivele mbi 35°C, duke e bërë të pamundur zhvillimin normal të punës dhe duke e rrezikuar 

seriozisht shëndetin dhe mirëqenien e punonjësve”, thuhet në reagimin e përbashkët të Këshillit Prokurorial të Kosovës 
dhe Zyrës së Kryeprokurorit të Shtetit 

Vlerë Mehmeti 

SUHAREKË, 5 KORRIK – Fshati Peqan,
që ndodhet tre kilometra larg qytetit
të Suharekës, përballet prej vitesh me
mungesë të ujit të pijshëm. Banorët
e tij ankohen se me gjithë investimet
e bëra në rrjet, furnizimi nuk mbër-
rin te 630 shtëpitë me afro 3 mijë e
500 banorë.

Kryetari i fshatit, Mentor Elshani,
thotë se uji rrjedh dhe humbet pa u
shfrytëzuar. 

“Në krejt katunin kemi puse të ujit.
Meqë s’kemi ujë, investojmë nëpër
bunarë”, ka thënë Elshani.

Ai thotë se procesi i lidhjes me 
ujësjellësin ka ngecur te vendosja e
orëmatësve për kontrollimin e 
shpenzimit. 

“Diku rreth 210 ora janë qitë, por as
ato ora nuk kanë ujë. ‘Hidroregjioni’
e gjuan te komuna fajin, komuna
thotë unë jap pare... E kemi marrë një
aksion, dolëm me kryetarin dhe me
atë drejtorin e ‘Hidroregjionit’. Jo s’po
lanë. Në krejt shtëpitë ku trokitëm,
thanë jo more bjere se, bjerini ujin,
kush s’po len me i ngjitë orët?”, ka
thënë ky banor.

Në Komunën e Suharekës pranu-
an se nuk kanë arritur ta furnizojnë

fshatin me ujë të pijshëm. 
Kryetari, Bali Muharremi, thotë se

komuna e ka kryer obligimin, duke
ndarë mjete financiare për KRU
“Hidroregjionin Jugor”.

“Mjetet shkojnë përmes
‘Hidroregjionit’. ‘Hidroregjioni’ i sh-
pall tenderët, ata e mbikëqyrin. Në
fshatin Peqan është specifike, pasi që
disa banorë nuk kanë lejuar që shak-
tat të dalin jashtë dyerve të oborrit.
Kështu që ‘Hidroregjioni’ ka marrë
vendim që shaktat të vendosen jashtë
dyerve të oborrit, për shkak se më
lehtë me i kontrollu. Është e vërtetë
që Peqani ka ujë të mjaftueshëm, por

banorët nuk furnizohen me ujë”, ka
thënë Muharremaj.

E në kompaninë “Hidroregjioni
Jugor” thanë se në këtë fshat banorët
e kanë penguar përmbylljen e pro-
jekteve të planifikuara.

“Përmes Memorandumeve të
Bashkëpunimit me Komunën janë
realizuar dy kontrata për rehabil-
itimin e rrjetit të ujësjellësit në
Fshatin Peqan. Investimet e real-
izuara nga Komuna e Suharekës dhe
KRU “HRJ” janë fokusuar në zona
të caktuara të fshatit (jo në të gjithë
fshatin), ku një pjesë e fshatit e për-
dor ujin nga i njëjti burim (Vrella e

Peqanit), i cili ka qenë i menduar të
shfrytëzohet dhe të kalojë nën
menaxhimin e plotë të KRU “HRJ”.
Pjesa e fshatit që e përdor ujin nga
ky burim, ka vazhduar të jetë një
pengesë për realizimin e projekteve
të parapara”, thuhet në përgjigjen e
kësaj kompanie.

Në këtë kompani thanë se kontra-
ta e 2022-tës për lidhjet shtëpiake e
rehabilitimin e ujësjellësit për këtë
fshat është ndërprerë si pasojë e
pamundësisë së instalimit të ujë-
matësve.

© KOHA Ditore

BANORËT DHE INSTITUCIONET IA BARTIN FAJIN NJËRI-TJETRIT PËR MUNGESËN E UJIT NË NJË FSHAT TË SUHAREKËS

Fshati Peqan me rrjet ujësjellësi e pa ujë
Janë 630 shtëpi në fshatin Peqan të Suharekës që prej vjetësh nuk janë të lidhur me ujësjellës. Banorët thonë se janë detyruar të

hapin puseta për t’u furnizuar me ujë të pijshëm. Ata ankohen se pavarësisht investimeve, zgjidhje nuk u është bërë. E në Ko-
munën e Suharekës dhe në KRU “Hidroregjioni Jugor” thanë se banorët e pamundësuan instalimin e ujëmatësve 

Prokuroria Themelore në Ferizaj,
Departamenti për të Mitur, ka ngrit-
ur aktakuzë kundër të pandehurve
me inicialet E.S. dhe V.H, për shkak
të dyshimit se i kanë kryer veprat pe-
nale “Trafikimi me njerëz” dhe
“Frikësimi gjatë procedurës penale”. 

Sipas njoftimit, e pandehura V.H.
dhe i pandehuri E.S. kanë trafikuar
seksualisht vajza, përfshirë të mitu-
ra, në këmbim të 50 deri në 400 euro,
para të cilat thuhet se i kanë ndarë në
mënyrë të barabartë për vete. 

“Sipas aktakuzës së Prokurorisë,
ekziston dyshimi i bazuar se nga
muaji gusht i vitit 2024 e deri më
datën 15.03.2025 në magjistralen
Ferizaj-Prishtinë p.n, Ferizaj, të pan-
dehurit në bashkëkryerje me dash-
je dhe me qëllim të përfitimit të
kundërligjshëm për vete, në
vazhdimësi, marrin pjesë në

trafikimin e njerëzve, në atë mënyrë
që, fillimisht e pandehura V.H., e fton
të dëmtuarën në banesën e saj për të
banuar përkohësisht, e pastaj në
koordinim të plotë edhe me të pan-
dehurin E.S., përmes kanosjes dhe
përdorimit të forcës, sipas kërkesave
të klientëve të tyre iu ofrojnë vajza
për shërbime seksuale, saktësisht
viktimën e  mitur, duke u siguruar të
njëjtave klientë të ndryshëm me të
cilët bëjnë marrëveshje, që të krye-
jnë marrëdhënie seksuale në këm-
bim të parave në vlerë prej 50 Euro
deri 400 Euro, e të cilat para të pan-
dehurit i përvetësojnë për vete, duke
i ndarë në mënyrë proporcionale”,
thuhet në njoftim.

Sipas njoftimit, e akuzuara për
këtë rast e ka trafikuar edhe motrën
e saj 16-vjeçare. 

“Në periudhën e njëjtë kohore dhe

në lokacionin e njëjtë, të pandehurit
në bashkëkryerje me dashje dhe me
qëllim të përfitimit të kundërligjshëm
për vete, në vazhdimësi, marrin pjesë
në trafikimin e njerëzve, në atë
mënyrë që fillimisht e pandehura i
fton të dëmtuarat e në mesin e tyre,
e merr edhe të dëmtuarën, motrën e
saj, e moshës 16 vjeçare, nga shtëpia
e saj dhe e dërgon në banesën e saj
për të banuar përkohësisht, e pastaj
në koordinim të plotë edhe me të
pandehurin E.S., përmes kanosjes
dhe përdorimit të forcës, sipas kërke-
save të klientëve të tyre iu ofrojnë va-
jza për shërbime seksuale, saktësisht
të miturën...”, thuhet në njoftim. 

Ata akuzohen edhe për trafikimin
e një 17-vjeçareje. 

“Kurse, me datën 16.03.2025 në
magjistralen Ferizaj-Prishtinë p.n,
Ferizaj, të pandehurit në bashkëkry-

erje me dashje dhe me qëllim të për-
fitimit të kundërligjshëm për vete, në
vazhdimësi, marrin pjesë në
trafikimin e njerëzve, në atë mënyrë
që, fillimisht e pandehura e fton të
dëmtuarën e moshës 17 vjeçare për
të banuar përkohësisht në banesën e
saj, e pastaj në koordinim të plotë
edhe me të pandehurin, përmes
kanosjes dhe përdorimit të forcës,
sipas kërkesave të klientëve të tyre,
iu ofrojnë femra për shërbime sek-
suale, saktësisht të dëmtuarën e mi-
tur, ku e njëjta ishte detyruar se
bashku të dëmtuarat e tjera, të hyjnë
brenda në vilë, të kryejnë shërbime
seksuale duke u siguruar të njëjtave
klientë të ndryshëm, me të cilët
bëjnë marrëveshje që të kryejnë
marrëdhënie seksuale në këmbim të
parave, në vlerë prej 50 Euro deri 400
Euro, e të cilat para të pandehurit i

përvetësojnë për vete, duke i ndarë
në mënyrë proporcionale, dhe posa
dalin nga vilat, aty të pandehurit i
marrin me veturë, nga aty vazhdojnë
për në drejtim të qytetit të Prishtinës
ku ndalen përsëri në motel kinse për
të pushuar, derisa e dëmtuara arrin
t’ia dërgojë një audio-mesazh të
dashurit të saj, dhe falë intervenim-
it të policisë arrijnë që të pandehurit
t’i arrestojnë, ndërsa e dëmtuara
kërkon ndihmë mjekësore për shkak
gjendjes tejet të rënduar psikologjike
të saj”, thuhet në njoftim.

Prokurori i çështjes, me rastin e
ngritjes së aktakuzës, i ka propozuar
Gjykatës që pas mbajtjes së shqyr-
timit gjyqësor, administrimit të
provave dhe vlerësimit të tyre, të pan-
dehurit të shpallen fajtor për veprat
penale për të cilat akuzohen dhe të
dënohen sipas ligjit. (koha.net) 

Aktakuzë ndaj dy personave, u ofronin klientëve vajza 
për shërbime seksuale në këmbim të 50-400 eurove

TEKSAS, 7 KORRIK (CNN, AP) - Ka
shkuar në 82 numri i të vdekurve,
prej të cilëve 28 fëmijë, si pasojë e
përmbytjeve shkatërruese që e
goditën Teksasin qendror të premten. 

Ekipet e kërkimit po i përshkojnë
me vështirësi brigjet e lumenjve të
mbushur me baltë në Teksasin qen-
dror për të katërtën ditë, duke
kërkuar për të paktën 40 persona të
tjerë, që vazhdojnë të rezultojnë të zh-
dukur nga katastrofa natyrore.

“Mystic”, një kamp veror për vajza,
me bazë pranë lumit “Guadalupe”, ka
konfirmuar të hënën se 27 vajza
dhe një anëtare e stafit kanë vdekur
si pasojë e përmbytjeve. 

Kampi është një institucion i kr-
ishterë jokonfesional që i ka pritur
fëmijët e disa prej elitës politike të
Teksasit gjatë historisë së tij 99-
vjeçare. Ish-zonja e parë, Laura Bush,
ishte këshilltare e kampit atje dhe
pjesëmarrësit e mëparshëm në kamp
i përfshinin vajzat e ish-presidentit
amerikan, Lyndon B Johnson, dhe
ish-guvernatorit të Teksasit, John
Connally.

Lorena Guillen, pronare e një
restoranti në zonën e prekur nga
përmbytjet, ka thënë se gjithçka ka
ndodhur në mënyrë të papritur.

“Nëse do ta kishit parë si dukej 3
korriku, nuk do ta merrnit kurrë me
mend se kjo do të ndodhte atë natë.
Në restorantin tim e kisha një grup
muzikor që luante, madje u thashë të
bënin muzikë jashtë, sepse nuk
kishte shi. Shumë nga klientët e mi
që ishin këtu më 3 korrik mungo-
jnë...i dëgjova britmat, sepse nuk
mund të shihje asgjë, ishte errësirë e
plotë, por i dëgjova britmat e
njerëzve, fëmijët që bërtisnin,
kërkonin ndihmë, veturat po flutur-
onin me dritat ndezur”, ka thënë
Guillen. 

Freeman Martin, drejtor i Depar-
tamentit të Sigurisë Publike të Tek-

sasit, ka paralajmëruar se numri i të
vdekurve mund të rritet.

Pjesa më e madhe e personave që
e kanë humbur jetën nga përmbytjet,
në çastin kritik ndodheshin afër lu-
mit “Guadalupe” të Teksasit, u sh-
preh Sherifi i Qarkut Kerr, Larry Lei-
tha. Lumi është rritur për mbi 6 me-
tra në më pak se dy orë gjatë kulmit
të përmbytjeve më 4 korrik.

Guvernatori i Teksasit, Greg Ab-
bott, ka paralajmëruar për runde të
tjera shirash të rrëmbyeshme, që do

të zgjasin deri të martën dhe që
mund të shkaktojnë përmbytje më të
rrezikshme, veçanërisht në vendet
ku toka është tashmë e ngopur.

Ndërkohë, banorët e qytetit Kerr po
vazhdojnë ta pastrojnë baltën nga
pronat e tyre të shkatërruara, duke
u përpjekur të shpëtojnë çfarëdo që
mundin. Disa thanë se heroizmi i
fqinjëve ishte e vetmja gjë që i sh-
pëtoi, ndërsa autoritetet përballeshin
me pyetje nëse ishin lëshuar par-
alajmërime të mjaftueshme për

rrebeshin, se sa njerëzit i morën ato
në të vërtetë dhe nëse ishte bërë
mjaftueshëm për t'u përgatitur për
shiun.

Zyrtarët e menaxhimit të
emergjencave shtetërore patën par-
alajmëruar të enjten, përpara festës
së 4 Korrikut, se pjesë të Teksasit
qendror përballen me mundësinë e
shirave të rrëmbyeshme dhe përm-
bytjeve të menjëhershme, bazuar
në parashikimet e Shërbimit Kom-
bëtar të Motit.

PËRMBYTJET VDEKJEPRURËSE 

Mbi 80 të vdekur si pasojë e përmbytjeve në Teksas, 
28 prej tyre fëmijë
Është rritur në të paktën 82 numri i të vdekurve nga përmbytjet e papritura që e kanë goditur
shtetin e SHBA-së, Teksas, të premten. Në mesin e të vdekurve janë 28 fëmijë, teksa kampi veror 
“Mystic” me bazë pranë një lumi, e ka konfirmuar të hënën vdekjen e 27 vajzave pjesëmarrëse dhe 
një anëtareje të stafit. Autoritetet kanë paralajmëruar për shira të rrëmbyeshme edhe në ditët në vijim 

WASHINGTON DC, 7 KORRIK
(REUTERS) - Presidenti amerikan,
Donald Trump, ka thënë se SHBA-ja
do të vendosë një tarifë shtesë prej
10% për çdo vend që përputhet me
"politikat antiamerikane" të grupit
BRICS të vendeve në zhvillim, ud-
hëheqësit e të cilit nisën një samit në
Brazil të dielën.

Teksa forumet e tilla si grupet G7
dhe G20 të ekonomive të mëdha po
ndihen të penguara nga qasja
shkatërruese "Amerika e Para" e
presidentit të SHBA-së, BRICS-i po
e paraqet veten si një parajsë për
diplomacinë shumëpalëshe, mes
konflikteve të dhunshme dhe
luftërave tregtare.

Në një deklaratë të përbashkët
nga hapja e samitit të BRICS në Rio
de Janeiro të publikuar të dielën
pasdite, grupi paralajmëroi se rritja
e tarifave kërcënonte tregtinë glob-
ale, duke vazhduar kritikat e saj të
fshehura ndaj politikave tarifore të
Trumpit.

Orë më vonë, Trumpi ka parala-
jmëruar se do të ndëshkonte vendet
që kërkojnë të bashkohen me grupin.

"Çdo vendi që përputhet me poli-
tikat antiamerikane të BRICS-it, do
t'i ngarkohet një tarifë shtesë prej
10%. Nuk do të ketë përjashtime nga

kjo politikë. Faleminderit për vë-
mendjen tuaj ndaj kësaj çështjeje!",
ka thënë Trumpi në një postim në
“Truth Social”. 

Presidenti amerikan nuk e ka
sqaruar apo zgjeruar referencën e
"politikave antiamerikane" në pos-
timin e tij.

Ndërkohë, vendet në zhvillim që
morën pjesë në samitin e BRICS-it të
hënën kanë hedhur poshtë akuzën e
presidentit Trump se blloku është
"antiamerikan", pasi ai i kërcënoi
ata me tarifa shtesë prej 10%.

"Tarifat nuk duhet të përdoren si
mjet për shtrëngim dhe presion”, ka
thënë Mao Ning, zëdhënësja e Min-
istrisë së Jashtme kineze në Pekin. 

“BRICS mbështet bashkëpunimin
fitimprurës për të dyja palët”, ka shtu-
ar ajo, dhe "nuk synon asnjë vend".

Afrika e Jugut, e cila është goditur
me tarifa prej 30%, që më vonë u
pezulluan në pritje të bisedimeve
tregtare, ka riafirmuar se "nuk është
antiamerikane", sipas zëdhënësit të
Ministrisë së Tregtisë, Kaamil Alli,
duke shtuar se bisedimet me Qever-
inë e SHBA-së "mbeten konstruktive
dhe të frytshme".

Një zëdhënës i Kremlinit ka thënë
se bashkëpunimi i Rusisë me BRICS-
in bazohej në një "pikëpamje të për-

bashkët botërore" dhe "nuk do të drej-
tohet kurrë kundër vendeve të treta".

Ndërkaq India dhe Brazili, të cilat
kanë organizuar takimin e BRICS-it,
nuk i kanë dhënë menjëherë një
përgjigje zyrtare Trumpit.

Grupi fillestar i BRICS-it ka mbled-
hur udhëheqës nga Brazili, Rusia, In-
dia dhe Kina në samitin e tij të parë
në vitin 2009. 

Blloku më vonë shtoi Afrikën e
Jugut dhe vitin e kaluar përfshiu
Egjiptin, Etiopinë, Indonezinë, Iranin

dhe Emiratet e Bashkuara Arabe si
anëtarë. Arabia Saudite nuk është
bashkuar ende zyrtarisht, sipas
burimeve, ndërsa 30 vende të tjera
kanë shprehur interes për të marrë
pjesë në BRICS, qoftë si anëtarë të
plotë ose partnerë.

Ndërkohë administrata e Trumpit
po synon të finalizojë dhjetëra mar-
rëveshje tregtare me një gamë të
gjerë vendesh përpara afatit të saj të
9 korrikut për vendosjen e "tarifave
hakmarrëse".

PRESIDENTI AMERIKAN PARALAJMËRON VENDET ME “POLITIKA ANTIAMERIKANE”

Trumpi kërcënon vendet e BRICS-it me tarifë shtesë prej 10% 
Presidenti amerikan, Donald Trump, ka paralajmëruar se do të vendosë tarifë shtesë prej 10% ndaj 
çdo vendi që përkon me politikat antiamerikane, duke aluduar në vendet e BRICS-it, të cilat janë
mbledhur të hënën për një samit në Brazil. E në një reagim, shumë prej vendeve anëtare 
të BRICS-it i kanë hedhur poshtë akuzat se blloku është antiamerikan

Polonia vendos kontrolle 
kufitare me Gjermaninë 

dhe Lituaninë

VARSHAVË, 7 KORRIK (AP) - Polo-
nia ka vendosur të hënën kon-
trolle kufitare me Gjermaninë
dhe Lituaninë fqinje, me qëllim
dekurajimin e azilkërkuesve. Në
qytetin polak të Slubicës, rojat ku-
fitare u panë duke i kontrolluar
automjetet, ndërsa ato kalonin në
Gjermani të hënën në mëngjes.
Kontrollet e rivendosura, të cilat
filluan gjatë natës, të dielën, do të
zgjasin për një periudhë fillestare
prej 30 ditësh, megjithëse au-
toritetet nuk e kanë përjashtuar
zgjatjen e tyre, sipas Ministrisë po-
lake të Punëve të Brendshme
dhe Administratës. Presioni për
kontrolle ishte rritur, pasi grupet
e ekstremit të djathtë në Poloni
pretenduan se Gjermania po
transportonte emigrantë në terri-
torin polak, pasi ata kishin arrit-
ur në Evropën Perëndimore. Ku-
firi polak me Lituaninë, i cili shtri-
het për 104 kilometra, do të ketë
kontrolle në 13 vende, ndërkaq
kufiri i Polonisë me Gjermaninë,
i cili ka shtrirje prej 467 kilome-
trash, do të ketë kontrolle në 52
pika kalimi. 

Gjendet i vdekur ministri 
rus i Transportit pak pasi 

u shkarkua nga Putini

MOSKË, 7 KORRIK (SKY NEWS) -
Ish-ministri rus i Transportit, Ro-
man Starovoit, është gjetur i
vdekur me një plagë me armë
zjarri në veturën e tij personale, ka
bërë të ditur të hënën komiteti het-
imor i Rusisë. Starovoit, ish-gu-
vernatori i rajonit Kursk, rapor-
tohet se ia ka marrë jetën vetes.
Lajmi për vdekjen e tij vjen pak
orë pasi ai ishte shkarkuar nga de-
tyra e tij nga presidenti Vladimir
Putin. "Trupi i ish-ministrit të
Transportit të Federatës Ruse,
Roman Vladimirovich Starovoit,
u gjet në automjetin e tij person-
al me një plagë të shkaktuar nga
arma e zjarrit sot në lagjen e
qytetit të Odintsovo”, thuhet në një
deklaratë të hënën të lëshuar nga
Komiteti Hetues i Rusisë.
Rrethanat e vdekjes së Starovoit
po hetohen, teksa deklarata thotë
se "versioni kryesor është
vetëvrasja”. Më herët, të hënën, u
zbulua se Putini e kishte
shkarkuar Starovoit pas vetëm një
viti në detyrë. Starovoit ishte
emëruar ministër i Transportit
në maj 2024, pasi kaloi pothuajse
pesë vjet si guvernator i rajonit
Kursk në kufi me Ukrainën. Disa
muaj pasi ai la rolin e tij si guver-
nator, trupat ukrainase pushtuan
Kurskun.

Greqia vendos pushime 
të detyrueshme pune për shkak

të nxehtësisë ekstreme

ATHINË, 7 KORRIK (AP) - Au-
toritetet në Greqi kanë vendosur
pushime të detyrueshme pune të
hënën në disa pjesë të vendit ku
temperaturat pritej të ishin shumë
të larta. Një valë e të nxehtit në
Greqi ka bërë që temperaturat të
arrinin në mbi 40 gradë celsius
përsëri të hënën. Turistët në
Athinë u rreshtuan herët të hënën
për të vizituar Akropolin, duke
përfituar nga temperaturat më të
ftohta të mëngjesit. Nuk u zbatu-
an masa emergjente në Athinë,
dhe periudha aktuale e të nxehtit
pas temperaturave përvëluese në
të gjithë Evropën nuk konsidero-
het e pazakontë. Vala e të nxehtit
parashikohet të zgjasë deri të en-
jten. Ministria e Punës ka urd-
hëruar ndërprerjen e punës, në
fuqi nga mesi i ditës deri në orën
5:00 pasdite për punën manuale
në natyrë dhe shërbimet e sh-
përndarjes së ushqimit, kryesisht
në Greqinë qendrore dhe në disa
ishuj. Punëdhënësve u është
kërkuar gjithashtu të ofronin
mundësi pune në distancë. 

SHKURT

MALET KANDIL, 27 QERSHOR (BBC)
- Kur Partia e Punëtorëve të Kur-
distanit (PKK), e cila është e
jashtëligjshme, muajin e kaluar
njoftoi se do të shpërbëhej dhe do
t’i jepte fund kryengritjes së saj
dekadashe kundër Turqisë, Leila
shpresonte se së shpejti do të rib-
ashkohej me të birin.

Tre vjet më parë, ish-shitësi i
sandviçëve u largua nga shtëpia për
t’u bashkuar me grupin - i shpallur
organizatë terroriste nga Turqia,
SHBA-ja, Mbretëria e Bashkuar
dhe BE-ja - në malet e largëta
Qandil, pranë kufirit të Irakut me
Iranin.

Përveç dy videove që ka dërguar,
e fundit në mars, Leila nuk e ka
parë që atëherë.

“Kur dëgjova për herë të parë për
njoftimin, u gëzova shumë”, thotë
Leila, emrin e së cilës e ka
ndryshuar BBC-ja, sepse ajo kishte
frikë nga hakmarrjet nga grupi.

“Por me kalimin e kohës, asgjë
nuk ka ndryshuar”.

Për 40 vjet, PKK-ja ka qenë në
luftë me Turqinë në një konflikt që
ka vrarë më shumë se 40.000
njerëz, shumë prej tyre civilë, dhe
është një nga më të gjatët në botë.

Disa familje me të cilat foli ekipi
i BBC-së e dënuan ashpër PKK-në,
ndërsa të tjera folën me krenari për
mënyrën se si anëtarët e familjes
kishin vdekur duke luftuar për
grupin dhe mendonin se kjo sakri-
ficë kishte hapur rrugën për bised-
ime paqeje.

“Moment historik”

Njoftimi i PKK-së se do të
ndalonte luftimet u pa si një mo-
ment historik për Turqinë, pakicën
e saj kurde dhe vendet fqinje në të
cilat është përhapur konflikti.

Por që atëherë nuk ka filluar as-
një proces formal paqeje me
Turqinë dhe nuk ka armëpushim
zyrtar në fuqi, me raportime për
vrasje që vazhdojnë nga të dyja
palët.

Fillimisht e krijuar me qëllimin
për të luftuar për një shtet të
pavarur kurd në Turqi, PKK-ja, që
nga vitet 1990, ka zhvendosur
fokusin për të kërkuar autonomi
më të madhe kulturore dhe politike
për kurdët.

Leila, e cila jeton në rajonin gjys-
mautonom të Kurdistanit të Irakut,
që kufizohet me Turqinë, thotë se
nuk kishte dëgjuar as për PKK-në
derisa djali i saj, një kurd irakian në
të njëzetat, erdhi në shtëpi një ditë
duke folur për ideologjitë e grupit.

Ajo e akuzon grupin se ia “sh-
pëlanë trurin” djalit të saj, duke e
bindur se po mbronin pakicën et-
nike kurde në Turqi, Irak, Siri dhe
Iran. Kurdët janë grupi i katërt
më i madh etnik në Lindjen e
Mesme, por nuk kanë një shtet
kombëtar.

Leila thotë se me kalimin e kohës
djali i saj filloi të bëhej më i pavarur,
duke rregulluar shtratin, duke larë
rrobat dhe duke larë enët. Ajo tani
beson se PKK-ja po e përgatiste atë
për jetën e vështirë që së shpejti do
ta jetonte në male.

Ditën që u largua, ai u kthye në
shtëpi me tre “shokë” për t’i thënë
nënës së tij se do të shkonte në
male për të filluar gjashtë muaj
stërvitje.

Ajo thotë se u përpoq
vazhdimisht ta bindte të mos
bashkohej me PKK-në, por ai ishte

i vendosur të shkonte.
“Ishte shumë i vendosur. Të de-

batoja me të, do të kishte qenë e
kotë”.

Që atëherë, Leila thotë se ka viz-
ituar rregullisht malet Kandil me
shpresën për të parë të birin, por
nuk e ka parë kurrë.

“Nëse do të më lejonin ta shihja
vetëm një herë në vit, do të isha e
lumtur”, thotë ajo.

BBC-ja udhëtoi për në malet
Kandil, pasi PKK-ja i dha leje për të
filmuar atje, gjë që ndodh rrallë.

Malet, të cilat janë pak të popul-
luara dhe të njohura për bukurinë
e tyre natyrore, ndihmojnë që mi-
jëra luftëtarë të PKK-së të mbrohen
nga sulmet ajrore turke. Udhëtimi
i ekipit të BBC-së zgjati me orë të
tëra duke ngarë makinën nëpër
rrugë të ngushta dhe me gropa, në
një zonë ku ka pak shenja batimi,
përveç në ndonjë tokë fermerësh.

Ndërsa ekipi i BBC-së po i afro-
hej një pike kontrolli të PKK-së, pa
fotografi të mëdha të udhëheqësit
dhe anëtarit themelues të grupit,
Abdullah Oçalan - i burgosur nga
Turqia në izolim që nga viti 1999 -
të shfaqura nëpër male. Por kur
ekipi arriti në pikën e kontrollit,
PKK-ja ua mohoi hyrjen.

Më vonë, autoritetet e PKK-së
thanë se po zhvillohen bisedime me
grupin dhe se nuk donin vëmend-
jen e medias.

Ata nuk thanë se për çfarë
bëheshin bisedimet, megjithëse
ministri i Jashtëm i Irakut, Fuad
Mohammed Hussein, muajin e
kaluar i tha BBC-së se do të zhvil-
loheshin diskutime me PKK-në,
Turqinë, Irakun dhe Qeverinë Ra-
jonale të Kurdistanit rreth mënyrës
së dorëzimit të armëve nga grupi.

Çarmatimi nuk diskutohet 

Deri më tani, kushtet e një mar-
rëveshjeje të mundshme paqeje
midis Turqisë dhe PKK-së janë të
panjohura.

PKK-ja i tha BBC-së në një
deklaratë me shkrim se është e sin-
qertë dhe serioze në lidhje me pro-

cesin, duke këmbëngulur se ud-
hëheqësi i saj, Oçalan, duhet të liro-
het.

“Topi tani është në fushën e
Turqisë. Një proces paqeje nuk
mund të zhvillohet bazuar në hapa
të njëanshëm”, tha Zagros Hiwa,
zëdhënësi i Unionit Demokratik të
Komuniteteve të Kurdistanit (KCK),
grup i organizatave rajonale kurde,
i lidhur me PKK-në.  

Por në një shenjë të mundshme të
pengesave që duken përpara, një
komandant i lartë lokal, i cili është
pjesë e linjës së dytë të lidershipit
brenda grupit në Irak, i tha BBC-së
në një deklaratë me shkrim se,
sipas tij, çarmatimi “nuk është në
diskutim”.

Gatishmëria e dukshme e presi-
dentit të Turqisë, Rexhep Tajip Er-
dogan, për t’i dhënë fund konflik-
tit me PKK-në është interpretuar
nga disa si një përpjekje për ta
tërhequr mbështetjen kurde për një
kushtetutë të re për ta zgjatur
sundimin e tij 22-vjeçar, gjë që ai e
mohon. Ai e ka përshkruar
vendimin e PKK-së për t’u shpër-
bërë si një hap të rëndësishëm
drejt “qëllimit për një Turqi pa ter-
rorizëm”.

Duke shkruar në X, presidenti
turk tha se një epokë e re ishte gati
të fillonte pas “eliminimit të terrorit
dhe dhunës”.

Për disa familje, të dashurit e të
cilave u vranë duke luftuar për
PKK-në, ideja se konflikti mund të
përfundojë së shpejti është e hidhur
dhe e ëmbël.

Kawa Takoor ishte 21 vjeç, kur u
vra dy vjet më parë. Motra e tij,
Rondek Takoor, e cila jeton në
qytetin kurd të Irakut, Sulaimaniya,
e pa për herë të fundit në malet
Kandil në vitin 2019.

Duke folur nga shtëpia e familjes,
ku fotot e Kawas zbukurojnë muret
e dhomës së ndenjes, Rondek thotë
se vdekja e vëllait të saj ndryshoi
jetën e familjes. “Gjithmonë ëndër-
roj për të”, thotë ajo me sy të për-
lotur.

Rondek, e cila është në të njëze-
tat, ende kujton bisedën e fundit që

patën së bashku.
“E pyeta nëse do të donte të

kthehej në shtëpi me mua dhe ai
tha ‘kurrë’. Ai madje më kërkoi t’i
bashkohesha në male”, thotë ajo.

Për Rondekun dhe familjen e
saj, të cilët janë pro-PKK-së, sh-
përbërja e grupit do të ishte një mo-
ment “krenarie dhe dhimbjeje,
veçanërisht pas humbjes sonë të
madhe”.

Ajo beson se “janë sakrificat që
kemi bërë dhe martirët që kemi
humbur, që hapën rrugën për ud-
hëheqësit që të flasin për paqe”.

Çfarë ndodh më pas është e
pasigurt.

Ka pyetje rreth asaj se çfarë do të
ndodhte me mijëra luftëtarë turq të
PKK-së dhe nëse ata do të lejo-
heshin të riintegroheshin në
shoqërinë turke.

Zyrtarët turq ende nuk kanë
thënë nëse këta luftëtarë do të tra-
jtohen si kriminelë dhe do të për-
ballen me ndjekje penale. Por ra-
portet e medias turke kanë sug-
jeruar se luftëtarët që nuk kanë kry-
er krime në Turqi mund të kthehen
pa frikën e ndjekjes penale,
megjithëse udhëheqësit e PKK-së
mund të detyrohen të largohen në
vende të tjera ose t’u kërkohet të
qëndrojnë në Irak.

Është gjithashtu e paqartë se
çfarë do të thotë shpërbërja e
grupit për grupet e tjera kurde,
veçanërisht në Sirinë verilindore, të
cilat Turqia i konsideron si degë të
PKK-së.

Gjatë luftës civile siriane, forcat
turke dhe luftëtarët sirianë të
mbështetur nga Turqia nisën një
seri ofensive për të kapur zonat ku-
fitare të mbajtura nga një milici
kurde siriane e quajtur Njësitë e
Mbrojtjes së Popullit (YPG).

YPG-ja dominon në një aleancë të
milicive kurde dhe arabe të quaj-
tura Forcat Demokratike Siriane, të
cilat e dëbuan grupin e Shtetit Is-
lamik nga një e katërta e Sirisë me
ndihmën e një koalicioni
shumëkombësh të udhëhequr nga
SHBA-ja.

YPG-ja pretendon se është një en-

titet i veçantë nga PKK-ja, por
Turqia e hedh poshtë këtë dhe e
dënon atë si një organizatë terror-
iste.

Erdogani ka thënë se vendimi i
PKK-së për t’u shpërbërë duhet të
“mbulojë të gjitha zgjerimet e or-
ganizatës në veri të Irakut, Siri dhe
Evropë”. Komandanti i SDF-së,
Mazloum Abdi, tha se vendimi i
PKK-së do të “hapë rrugën për një
proces të ri politik dhe paqësor në
rajon”.

Megjithatë, ai ka thënë gjithash-
tu se çarmatimi i PKK-së nuk vlen
për SDF-në, e cila nënshkroi një
marrëveshje të veçantë për t’u
bashkuar me forcat e armatosura
siriane në dhjetor.

Në Iran, grupi PJAK, i cili është
gjithashtu pjesë e KCK-së, i ka
thënë BBC-së se mbështet “pro-
cesin e ri” në Turqi, porse nuk po
planifikon të çarmatoset ose të sh-
përbëhet.

PJAK është shpallur organizatë
terroriste nga Turqia dhe Irani. Që
nga viti 2011, ka pasur një armë-
pushim de facto midis grupit dhe
qeverisë iraniane.

Turqia thotë se PJAK është krahu
iranian i PKK-së, por grupet kurde
e mohojnë këtë.

“Ky qytet nuk më ka sjellë g jë
tjetër veçse dhimbje”

Për nëna si Leila, të gjitha kom-
pleksitetet e politikës dhe ekuilib-
ri i ndërlikuar i fuqive ushtarake në
të gjithë rajonin janë të parëndë-
sishme. Ajo që i intereson asaj
është që djali i saj të kthehet.

“Ai do të kthehet në shtëpi kur të
lodhet nga jeta e rëndë në male, në
një moment do të kuptojë se nuk
mund ta durojë më”.

Nëse kjo ndodh, Leila planifikon
të largohet nga qyteti i tyre i lind-
jes, ku djali i saj u rekrutua nga
PKK-ja.

“Ky qytet nuk më ka sjellë gjë
tjetër veçse dhimbje”.

Përktheu: Blerta Haxhiu

SHPËRBËRJA E PARTISË SË PUNËTORËVE TË KURDISTANIT  

“Ia shpëlanë trurin djalit tim”: familjet e luftëtarëve 
të PKK-së presin fundin e konfliktit 

Pas një dekade konfliktesh të përgjakshme me Turqinë, Partia e Punëtorëve të Kurdistanit (PKK) ka njoftuar shpërbërjen, duke
ngjallur shpresa për paqe dhe ribashkime familjare. Megjithatë, procesi zyrtar i çarmatimit nuk ka nisur. Historia prekëse e

Leilës, një nëne që pret rikthimin e të birit nga malet Kandil, pasqyron dhimbjen e mijëra familjeve të prekura nga lufta

Enver Robelli

“Gjendja sot në mëngjes ishte e
pazakontë, por frikshëm e qetë.
Breshëria e zakonshme e predhave,
që gjithmonë na përshëndeste në
mëngjes, sot nuk u dëgjua, për çudi.
Ne e shohim këtë si një ndryshim
pozitiv të rrethanave të tanishme, që
padyshim është shkaktuar nga ulti-
matumi i NATO-s, edhe pse deri tani
nuk është zbatuar”. Ishte ditë e
martë, 11 korrik 1995, kur u shkrua
ky njoftim. 

Në orën 07:55 helmëtkaltrit e
OKB-së e dërguan raportin e parë
nga Srebrenica në komandën e tyre
qendrore në Sarajevë. Ishte një ra-
port optimist. Ishte ditë vere.
Njerëzit në Evropë bëheshin gati të
shkonin në plazhe, të shijonin push-
timet, kaltërsinë e detit, birrën e fto-
htë. Ishte korrik 1995.

Sllobodan Millosheviqi dhe gjen-
eralët e tij, Ratko Mlladiqi e
Radovan Karagjiqi me kasapët e

tyre atë verë nuk patën plane për
pushime. Kishin një plan tjetër të
madh: do të kryenin gjenocidin e
parë në Evropë pas vitit 1945. Të
parin pas Adolf Hitlerit.

Dhjetëra-mijëra njerëz në Sre-
brenicë po prisnin intervenimin e
NATO-s për të ndalur përparimin e
forcave serbe drejt qytezës në lindje
të Bosnjës. Për këtë arsye trupat e
OKB-së të stacionuara në Sre-
brenicë ishin optimiste. Por avionët
e NATO-s s’u dukën askund në qiell.
Ratko Mlladiqi mund të vazhdonte
me planin e tij për pushtimin e Sre-
brenicës.

Një major holandez, i stacionuar
në Srebrenicë si pjesë e batalionit të
helmetkaltërve të OKB-së, i njoftoi
mbrojtësit boshnjakë se do të
kërkonte intervenimin e NATO-s
vetëm kur të shihte ushtarin e parë
serb në Srebrenicë. Boshnjakët u
përgjigjën: serbët kanë hyrë tashmë
në pjesët periferike të Srebrenicës.
Ndërsa mbi Adriatik avionët
luftarakë të NATO-s, të nisur nga
Italia, bënin gjiro dhe prisnin ur-
dhrin për bombardime, mes ofi-
cerëve të OKB-së të stacionuar në
Zagreb, Sarajevë, Tuzëll dhe Sre-
brenicë zhvillohej një kakofoni
bizare komunikimi. Një oficer hel-
metkaltër i vendosur në Srebrenicë
i telefonoi oficerit të UNPROFOR-it
në Tuzëll për t’i kërkuar sulme nga

ajri. Oficeri i UNPROFOR-it i tha se
nuk mund ta bënte këtë nëpërmjet
telefonit. Oficeri nga Srebrenica
mbylli telefonin dhe e nisi kërkesën
e tij me faks. Askush nuk reagoi.
Zëvendëskomandanti i batalionit
holandez telefonoi në Tuzëll dhe
telefonin e hapi një kolonel-lejtë-
nant i UNPROFOR-it nga Pakistani.
Ai tha se holandezët kishin përdorur
formularin e gabuar. Holandezët
dërguan një kërkesë të re me faks.
Pakistanezi u lajmërua prapë duke
ua tërhequr vërejtjen holandezëve
se në formular kishin plotësuar
vetëm 10 nga 15 pikat e domos-
doshme. Ndërsa oficerët shtyheshin
nëpër labirintet e burokracisë së
OKB-së, forcat serbe bëheshin gati
të fillonin selektimin e njerëzve, në
njërën anë gratë e vajzat, në anën
tjetër djemtë dhe burrat – për
pushkatim. 

Kaluan sekonda, minuta, orë - të
gjitha të rënda si plumbi, dikur u bë
e ditur se shtabet e OKB-së ishin
njoftuar për rrezikun që kanosej
nga serbët e armatosur. Por nga Za-
grebi erdhi lajmi se nuk mund të au-
torizoheshin sulme ajrore për shkak
se nuk ishte atakuar batalioni holan-
dez i OKB-së në Srebrenicë. Drama
burokratike vazhdoi, avionët u
kthyen në bazat e tyre në Itali. Dikur
pasdite avionët e NATO-s u kthyen
dhe kryen disa sulme, jo aq efikase,

madje disa nuk i gjetën fare caqet -
ndoshta për shkak se Ratko Ml-
ladiqi në fillim të ditës kishte urd-
hëruar t’i vihet flaka mullarëve me
sanë. Tymi i tyre kishte “maskuar”
caqet që duhej goditur. 

Kur Mlladiqi kërcënoi se do të sul-
mojë trupat paqeruajtëse të OKB-së
në Srebrenicë, operacioni për godit-
jen e forcave serbe nga avionët e
NATO-s u ndërpre. Operacioni
quhej “Shpata e kaltër”. Por shpata
ishte e topitur. 

Kështu nisi gjenocidi.
Në ditët në vijim forcat serbe

vranë rreth 8000 burra e djem bosh-
njakë. “Ka ardhur koha t’ju hak-
merremi serbëve”, ishte kërcënuar
Mlladiqi. “Për çdo serb të vrarë do
të vrasim 100 myslimanë”, bërtiti
nga foltorja e parlamentit serb de-
puteti i ri Aleksandar Vuçiq. I ri me
moshë, por me përvojë të gjatë në
botën e errët.

Vite më vonë, në një proces gjyqë-
sor në Hagë kundër një krimineli
serb të luftës, një dëshmitare kështu
e përshkroi pasditen e 11 korrikut
1995: “Njerëzit qanin dhe bërtisnin.
Gjatë gjithë kohës dëgjoheshin të
shtëna. Dikush u përpoq të na
ngushëllonte dhe tha: ‘Srebrenica
nuk do të bie. Mos e merrni kaq
tragjike. Vetëm mos bëni panik’. [...]
Ata kishin radio të improvizuara.
Me to përpiqeshin të dëgjonin ra-

dion. Njerëzit shpresonin se diçka
do të ndodhte. Pastaj dëgjohej diçka
si: ‘E kemi dëgjuar në radio. Ata do
të dërgojnë avionë. Tani do të na sh-
pëtojnë”.

Avionët nuk erdhën.
Njerëzit u vranë.
U hodhën në varreza masive.
Pastaj, për të fshehur gjurmët, vik-

timat u zhvarrosën, u hodhën në
varreza të reja masive. Një këmbë
aty, një dorë atje. Ende nuk janë gje-
tur të gjithë të vrarët.

Ratko Mlladiqi, ndërkohë i dënuar
me burgim të përjetshëm si kriminel
i luftës, atë ditë, më 11 korrik 1995,
defiloi nëpër Srebrenicën e spas-
truar nga njerëzit. Një fashist
muskuloz serb, me mitraloz në
dorë, me mëngë të përveshura dhe i
gatshëm t’u flasë mediave mbi tri-
umfin e tij. Ai tha se e kishte marrë
Srebrenicën dhe po ia dhuronte
popullit serb tani që kishte ardhur
koha për të “marrë hak ndaj turqve
në këtë rajon”. 

Dhe vazhdonte me urdhra e ud-
hëzime. “Lëreni qendrën siç është!
Avanco me njerëzit e tu, thuaju se
unë jam këtu! Dua që ata të marsho-
jnë deri në Bratunac! Shpejtoni!
Shfrytëzoni panikun te turqit!”

Kështu nisi gjenocidi.

© KOHA Ditore 

PERISKOPI

Një plagë që ende kullon gjak
Ishte ditë e martë, 11 korrik 1995: 30 vjet nga gjenocidi në Srebrenicë

Autor: Jeton Mikullovci

Eduart Caka

Ndonëse me një ekonomi të dobët
dhe sistem politik të brishtë,
Shqipëria ka vijuar të mbetet gjatë
gjithë këtyre viteve të tranzicionit të
stërzgjatur një qendër e rëndë-
sishme e politikave dhe diplomacisë
rajonale. Kjo, jo për ndonjë meritë të
Tiranës, por për dy shkaqe krye-
sore: së pari, qenia e Shqipërisë, si
qendër e faktorit etnik shqiptar, fak-
tor ky që shtrihet me një peshë të
spikatur në katër shtete të tjera me
të cilat ne kufizohemi. Ndërsa
shkaku tjetër ka të bëjë me per-
spektivën gjeopolitike dhe prob-
lemin themelor të një “përplasjeje të
ftohtë” ende në përvijim, ndeshjen e
Perëndimit me interesat e “peran-
dorisë” ruse, ekspansionin e pan-
dalur kinez, që ‘pushon’ në një zonë
jozyrtare neutrale, në Beograd.

Ndërkohë Perëndimi i “peshon”,
për sa i përket Evropës Juglindore,
në Athinë planet e veta mbi këtë
rajon. Tirana, nga ana e saj,
ndonëse e mban qartësisht anën
perëndimore, sërish ajo e ka
mundësinë të ngërthejë brenda
vetes potenciale më të mëdha,
sikurse janë marrëdhëniet me fak-
torë të tjerë rajonalë, të cilat e bëjnë
faktorin shqiptar të jetë në një poz-
itë më të favorshme krahasuar me
dy të parat. Kjo, për faktin se krye-
qyteti shqiptar mund ta bëjë shumë
mirë rolin e intelekutorit me
Turqinë fjala vjen, e cila i përket
boshtit perëndimor, njëlloj sikurse
edhe Lindjes së Afërme. Por që nuk
e njeh Athinën si “qendër” të balan-
cave dhe planeve politike euro-at-
lantike mbi rajonin. Pyetja që e
bëjmë është kjo: Sa ia ka arritur
Tirana ta luajë rolin pritës në
tryezën e diplomacisë rajonale e
globale? Dhënia e një përgjigjeje të
saktë mbi këtë pyetje e kërkon një
analizë më vete, por në lidhje me
pikën tjetër, pra atë të qenit një
qendër e faktorit shqiptar në rajon,
këtu panorama e pozicionit dhe rolit
të Shqipërisë, është shumë e lex-
ueshme. Para se të hyjmë në këtë
trajtesë, fillimisht mendoj se është

me rëndësi të evidentohen disa as-
pekte kritike që, sipas meje, e kanë
kushtëzuar pozicionimin diplomatik
të Tiranës.

I pari është elementi
gjeostrategjik, ku Shqipëria është
pozicionuar në qëndrimet e veta
krahas aleatëve të mëdhenj, sikurse
janë SHBA-të apo BE-së në çështje
të ndryshme të diskutuara në insti-
tucionet ndërkombëtare. Ndërsa as-
pekti i dytë ka të bëjë me faktorin e
brendshëm, ku partitë politike që
erdhën në pushtet gjatë këtyre
dekadave të tranzicionit dhe që ng-
jajnë si dy pika uji në kuptimin e
tyre mbi përgjegjësinë ndaj shtetit
dhe ndarjen mes shtetit dhe
pushtetit, nuk e shkëputën shtetin
me pushtetin, por e politizuan edhe
shërbimin diplomatik duke bërë që
në politikën e jashtme Tirana
zyrtare të mos e ketë një
vazhdimësi, por ajo të kushtëzohej
sipas kryetarit të partisë në pushtet.
Mjafton këtu të përmenden akuzat
e shumta të palëve politike për part-
inë e radhës që ishte në pushtet, e
cila e kishte mbushur shërbimin
diplomatik me familjarë, militantë
dhe njerëz të paaftë për detyra e
përfaqësi kaq me peshë. Rrjedhojë
e këtij problemi është ajo, që
ndryshe e quajmë edhe si mungesë
të një vije të kuqe në politikën e
jashtme të vendit.

Ndonëse 4 mandatet e Partisë So-
cialiste në qeverisjen e vendit duken
se e kanë konsoliduar linjën e poli-
tikës së jashtme, nëse e vizitojmë
Shkupin apo Podgoricën, nuk e
vërejmë këtë ndryshim. Këtu, për-
faqësitë diplomatike të Shqipërisë
thuajse nuk ndihen në jetën kultur-
ore, ekonomike e politike të vendit
përkatës, gjë e cila duket jopropor-
cionale nëse do ta krahasojmë me
numrat dhe pozitat e faktorit shqip-
tar në këto shtete dhe peshën speci-
fike që Tirana zyrtare duhet ta
shpalosë këtu.

Megjithatë, në kuadër të rolit që
Shqipëria duhet të luajë në këto
shtete kaq të rëndësishme për ne,
duket se këtë herë ka lindur një
problem tjetër, përkatësisht vizioni i

kryeministrit shqiptar për ta
shkëputur vendin dhe rajonin “nga
hijet e së shkuarës”. Një tezë sa gux-
imtare aq edhe sfiduese, nëse do ta
kemi parasysh faktin se pikërisht
këto kohë, në rajon por edhe më
gjerë, po bien gjithnjë e më shumë
retë e së shkuarës. Pyetja që ne e
bëjmë është “çfarë janë hijet e së
shkuarës?”, ose nuk ka kapacitete
shtetformuese ky vend në politikën
e jashtme sa të krijojë binarë solide
afatgjatë, që të përkojnë me intere-
sat kombëtare, nacionale dhe
shekullare?! Shpalosja më e qartë e
kësaj teze ishte eksperimenti i dësh-
tuar i Ballkanit të Hapur, ku në
tavolinën e kryeministrit shqiptar
me presidentin serb nuk kishte vend
as për kryeministrin e Kosovës, i cili
e refuzoi deri në fund këtë nismë.
Këtu del në pah ajo vija e kuqe e
politikës së jashtme të shteteve, ku
Tirana e ka detyrim kushtetues, por
edhe moral e politik që t’i mbrojë
me çdo kusht interesat e shqip-
tarëve kudo që janë. Duket se mëria
ndaj këtij trajtimi të Kosovës në
tryezën e Ballkanit të Hapur nuk
mbetet e kufizuar vetëm me klasën
politike, atë intelektuale apo “shtre-
sat nacionaliste”.

Më kujtohet një bisedë me një tak-
sist në Prishtinë gjatë vitit të shkuar,
kur e pyeta nëse e kishte vizituar
Shqipërinë së afërmi. “Jo” m’u
përgjigj. “Unë kam luftuar në mal
për këtë vend. Me mënyrën si
kryeministri juaj sillet ndaj Kosovës,
as nuk e kam në mend të vij”.
Ndonëse kryeministri shqiptar
është një “internacionalist” i ska-
jshëm, homologu i tij në Prishtinë
është krejt e kundërta. Ajo çka i
bashkon të dy është vetëm inati prej
shqiptari, për të këmbëngulur secili
në qëndrimin e vet. Pasi u përplasën
të dy për vota në Shqipëri, ku
Lëvizja Vetëvendosje i nxori kandi-
datët e vet në zgjedhje, tashmë ata e
kanë zhvendosur arenën e përlesh-
jes në Shkup, ku Kurti i mbështet
shqiptarët në pushtet, ndërsa Rama
ata në opozitë. Kaq e madhe duket
se është urrejtja mes tyre, sa edhe
në takimin e Bashkimit Evropian

me Ballkanin Perëndimor që u
mbajt në Shkup më 1 korrik, secili
prej tyre i mbushi mediat sociale me
fotot e bëra me “tarafin e vet”. Në të
vërtetë, ai që humbi ishte vetëm fak-
tori shqiptar. Prishtina dhe Tirana
nuk ia dalin të mbështesin me të
njëjtën gjuhë të qytetëruar dhe të
shekullarizuar faktorin politik dhe
etnik shqiptar në Republikën e
Maqedonisë së Veriut?!

Do të duhej, gjithashtu edhe një
analizë tjetër mbi rolin e Prishtinës
zyrtare, në rastin konkret, politikat e
Kurtit mbi shqiptarët në rajon.
Megjithatë, një trajtesë e tillë i
tejkalon qasjet politike, por duhet
parë në prizmin e elementëve të
tjerë, që mund të jenë të karakterit
gjeografik, sociologjik, kulturor, e
madje edhe fetar, përherë duke i
kthyer këta faktorë në linjat për-
bashkuese albanianiste dhe laike.
Sigurisht që në këtë afërsi ka luajtur
rol të madh edhe konteksti historik,
ku gjatë periudhës së ish-Jugosllav-
isë, afërsia ndërmjet tyre ka qenë
më efektive krahasuar me
Shqipërinë e mbyllur prej regjimit
komunist. Së fundmi, aspekti infra-
strukturor po e luan një peshë
domethënëse ndërmjet vendeve, ku
me projektet e fundit, Prishtina me
Shkupin janë afruar më shumë se
kurrë më parë. Por, ajo çka duhet
parë me kujdes këtu, është fakti se
tanimë Tirana nuk duket se e gëzon
më postin e pretenduar me prepo-
tencë të “vëllait të madh”, i cili e për-
faqësonte “shtetin amë” për ata
shqiptarë që deri në vitin ‘90 jetonin
me një ëndërr, atë të një Shqipërie
që u dilte zot të gjithëve.

Sot, “këshillat” e Tiranës nuk mer-
ren më parasysh në Prishtinë, por
duket se kanë nisur të mos “dëgjo-
hen” më as edhe në Shkup. Vetë
fakti se tashmë ky rol vihet në
dyshim, tregon se Tirana e ka hum-
bur rolin e saj si qendra ku krijohet
fryma, kohezioni, bashkërendimi,
bashkimi. Në përfundim lind pyetja:
Ç’vlerë do të kishte shkëlqimi në
tryezën e diplomacisë së lartë, kur
jemi të përçarë në shtëpinë tonë?

(Marrë nga “Panorama”)

Fatos Çoçoli

Rritja e ndjeshme e numrit të tur-
istëve të huaj në gjashtë muajt e
parë të këtij viti e ka sjellë shtimin e
prodhimit bujqësor për tregjet e
uritura të brendshme. Turizmi po
bëhet një nga faktorët më transfor-
mues të tregut ushqimor në
Shqipëri. Me mbi 11.7 milionë viz-
itorë me pasaporta joshqiptare në
vitin e kaluar, sipas INSTAT, dhe me
shtim dyshifror të tyre në gjashtë
muajt e parë të këtij viti, sektori tur-
istik jo vetëm që po jep para dhe
vlerë të shtuar më shumë se ek-
sportet e mallrave tona dhe ndër-
timi, por gjithashtu po ndikon
ndjeshëm në strukturën, vëllimin
dhe sezonalitetin e kërkesës për
prodhim bujqësor, veçanërisht në
zonat bregdetare dhe ato me poten-
cial të agroturizmit. Konsumi i
ushqimit nga turistët i ka disa veçori
që ndikojnë drejtpërdrejt në zinx-
hirin ushqimor të vendit.

Konsumi i turistëve rritet shumë
sidomos në muajt korrik– shtator në
zonat turistike në bregdet dhe në
zonat e vizitueshme malore. Në disa
pika, si Dhërmi, Sarandë, Velipojë,
Shëngjin apo Theth, popullsia shu-
mohet me 3 deri 6 herë, duke e
rritur ndjeshëm kërkesën për pro-
dukte të freskëta. Fokusi është krye-
sisht në ushqimet e freskëta dhe

tradicionale, të kërkuara në
restorante të profilizuara në gas-
tronomi shqiptare. Sipas një studimi
të fundit të “Altax”, gjatë muajve të
sezonit turistik veror, konsumi total
ushqimor në vend rritet me 10 deri
15 për qind, me përqendrim më të
lartë në qarqet Vlorë, Durrës, Lezhë,
Sarandë dhe Shkodër, ku rritja
mund të jetë edhe 30 deri 50 për
qind, krahasuar me muajt jashtë se-
zonit turistik veror.

Edhe pse Ministria e Bujqësisë u
ka ardhur në ndihmë reale këto dy
vjetët e fundit, këto zona përballen
me kapacitete të kufizuara logjistike
dhe mungesë planifikimi të
furnizimit, që sjell ngarkesë të
rrjeteve tregtare lokale, shtim
çmimesh të produkteve ushqimore
gjatë sezonit veror dhe raste
mungese furnizimi. Kjo rritje e men-
jëhershme krijon jo vetëm presione
mbi ofertën dhe çmime më të larta,
por edhe e rrit rrezikun e de-
formimeve të tregjeve lokale në
zonat bregdetare dhe ato turistike
malore. Sidomos në ato zona ku
nuk kemi rezervë prodhimi ose in-
frastrukturë për grumbullim të sh-
pejtë të produkteve. Ministria e
Bujqësisë këtë shtim të jashtëza-
konshëm të numrit të turistëve për
t’u ushqyer nuk mund ta përballojë
e vetme.

Nuk duhet lënë vetëm në krijimin

e logjistikave të duhura të maga-
zinimit të produkteve bujqësore në
kohën dhe sasinë e kërkuar. Ajo
duhet ndihmuar me fonde
emergjente për të shërbyer për kon-
tratat paraprake të prodhuesve me
hotelet dhe resortet turistike, për di-
versifikimin e burimeve të prod-
himit bujqësor e blegtoral. Për
shkak të numrit të madh të viz-
itorëve, kemi pasur raste të shumta
ku pritësit e turistëve janë detyruar
t’i zëvendësojnë produktet vendase
me importe afatshkurtra, duke kri-
juar presion mbi bilancin tregtar
dhe duke e humbur vlerën e shtuar
të mallrave bujqësore lokale.
Ndihma, fondet dhe intensiteti i
mbështetjes së sektorit bujqësor dhe
blegtoral duhet të vijë nga të gjithë
ne, nga e gjithë qeveria, por edhe
mediat dhe opozita.

Jemi në një periudhë prove me
ushqimin sa më cilësor e dinjitoz të
turistëve dhe tërheqjen dhe imazhin
e produkteve shqiptare nuk duhet ta
humbim. Përpos rritjes së buxhetit
të financimit direkt të sektorit bu-
jqësor, nevojiten edhe një sërë
ndërhyrjesh të tjera si kryerja e
studimeve të plota të tregut, për t’i
identifikuar produktet me kërkesë
të lartë nga turizmi. Ne duhet të
shikojmë me përparësi nga respek-
timi i standardeve ndërkombëtare të
cilësisë për produktet tona bujqë-

sore, përmes certifikimeve “Global
GAP”. Certifikime të tilla e rrisin
reputacionin e produkteve tona,
duke i bërë ato më konkurruese si
në tregjet e eksportit, ashtu edhe në
atë të turizmit në tregun e brend-
shëm. Ne duhet t’i inkurajojmë dhe
përshtatim teknologjitë moderne
bujqësore, për ta përmirësuar rendi-
mentin dhe cilësinë e produktit
nëpërmjet sistemeve të avancuara
dhe praktikave të zgjuara bujqë-
sore, duke përdorur, pse jo, edhe in-
formacionin satelitor.

Qeveria duhet të sigurojë para që
Ministria e Bujqësisë t’i mbështesë
fort dhe konkretisht investimet në
industrinë agropërpunuese, për t’ia
shtuar vlerën ndjeshëm produkteve
tona bujqësore. Shtimi i produkteve
të përpunuara dhe të paketuara jo
vetëm që ka potencial më të lartë
eksporti, por gjithashtu i plotëson
kërkesat e turistëve të huaj që
ushqehen tek ne. Kjo kohë e rritjes
së fortë të sektorit turistik është
kohë prove për të gjithë ne. Nuk
duhet ta lëmë vetëm Ministrinë e
Bujqësisë dhe Zhvillimit Rural.
Duhet t’i qëndrojmë afër me fonde
të shtuara, me kujdes dhe informa-
cion të ndershëm për sigurinë
ushqimore dhe jo alarme për të shi-
tur lajme të rreme në rrjetet sociale.

(Marrë nga “Panorama”)

OPINION

Tirana dhe faktori shqiptar në Ballkan

OPINION

Si po i ushqejmë turistët

Shes ose leshoj banesen
me qira 41.50m, ne Ulpi-
ane afer Shkolles Hasan
Prishtina, bane sa eshte
ndertim i vjeter, ka nx-
emje qendrore, kati i II-
të, info në tel: 044 740
110.

Lëshoj me qira ba ne -
sën në Prishtinë në
Bre gun e Diellit. Ba -
nesa ka 60m2 e mobi -
luar kati i IV. Të inte 
resuarit të lajmërohën
në Tel. 044/ 265 856.
=====================
Jap me qira banesën
njëdhomëshe kati I III-
të me nxe-mje qendro -
re, e p ërshtatsh- me
edhe për zyrë, te Bule-
var di Bill Klinton, nuk
punoj me agjenci. Kon-
takti në tel 049/448 227.

Shitet lokali në qendër
të Prishtinës, me sipër-
faqe 65m2 me qira mu-

jore 1200 euro për një
muaj me kontrate afat
gjate prej 8 - vitesh me
mun dë si të ngritjes së
çmimit për qira  Çmimi
i shitjes për lokal është
5700 euro për m2.
Shitet shtëpia në Prisht-
inë, me sipërfaqe 5ari
35 m2 shtëpia e banimit
300 m2 me katër lokale
të ndara prej shtëpisë të
gjitha janë të lëshuara
me qira për ko hë të
gjatë, çmi mi 740. 000
euro. Shitet trualli në
Çag llavicë, me sipër-
faqe 22 ari buzë rru gës,
i cili shërben vetëm për
qëllime afariste çmi mi
35.000 euro për ari.
Shitet shtëpia në qen -
dër të Gra ça nicës, me
sipërfaqe 45 ari truall,
me një shtëpi dy
katëshe me sipërfaqe
160 m2. Çmimi 8.000
euro për ari. Shitet një
shtëpi e vje tër me sipër-
faqe 204 ari tokë në
fshatin Skullan, kjo
ndo dhet ndër lagjen
“Marigona Rrezi-
 dence”, çmimi 120.000
euro gjithsej. Shitet

shtëpia e vjetër në
Graçanicë, me 13 ari +
2ha arë 12 ari tokë, 
çmi mi 160. 000 euro.
Info në tel: 044-406-400;
049-406-400.

Muhamet Makolli 
shpall të pavlefshme
diplomën e Sh.M.
"Ahmet Gashi", 
Prishtinë.
=====================
Yllka Krasniqi B.I.
N.SH.ZGJIDHJA shpall
të pavlefshme çerti-
fikatën e biznesit me
NUI:810939241.
=====================
Besart Shillova shpall
të pavlefshme dëftesën
e Sh.M.U.”Iliria”, 
Prishtinë.
=====================
Festim Krasniqi shpall
të pavlefshme diplo-
mën e Sh.M.”Shtjefën
Gjeqovi”, Prishtinë.
=====================
Hana Kasabaqi shpall
të pavlefshme dëftesën
e klasës së X-të të
Sh.M.”Ahmet Gashi”, 
Prishtinë.

TË TJERA

LOKALE AFARISTE

SHTËPI/BANESA/
ME QIRA

SHTËPI/BANESA/
SHITBLERJE

SHPALLJE

Shaban Maxharraj 

PRISHTINË, 7 KORRIK – Qendra Kine-
matografike e Kosovës synon që siv-
jet të ketë propozim për “Oscar”.
Përderisa më 2023, QKK-ja, pavarë-
sisht thirrjes, s’kishte dërguar propoz-
im e më 2024 s’kishte as thirrje,
tash ka hapur thirrje që t’i shqyrtojë
propozimet. Pas dy vjetësh “pauzë”,
Kosova mund të ketë kandidat për
“Oscar”. 

Të hënën Qendra Kinematografike
e Kosovës ka hapur thirrjen duke i
ftuar të gjithë të interesuarit të dër-
gojnë propozime “për konsiderim për
çmimet e akademisë “OSCAR”, për
kategorinë për film ndërkombëtar-
gjuhë të huaj, i cili mund ta përfaqë-
sojë Kosovën në edicionin e 98-të të
“Academy Awards”.

“Në këtë kategori përfshihen filmat
e metrazhit të gjatë artistik, doku-
mentarë dhe të animuar më të gjatë
se 40 minuta, që janë shfaqur- do të
shfaqen në kinema apo platformë
VOD, për më së paku 7 ditë radhazi,
jo më herët se 1 tetor 2024 dhe jo më
vonë se 30 shtator 2025”, shkruhet në
thirrje. Aty sqarohet se gjatë periud-
hës kualifikuese dhe gjatë shfaqjes në
kinema, filmi duhet të reklamohet
dhe shfrytëzohet në atë mënyrë që
konsiderohet normale dhe e zakon-
shme me praktikat e shpërndarjes së
filmave të dedikuar për shfaqje të
parë në kinema. 

“Filmat të cilët, në një formë apo
tjetrën, realizojnë shfaqje publike jo në
kinema dhe shpërndarje para shfaq-
jes kualifikuese, nuk do të merren në
konsideratë për çmimet ‘OSCAR’.
Shfaqje publike jashtë kinemave kon-
siderohen të jenë (por jo të kufizuara
në): transmetimi dhe televizioni
kabllor, PPV/VOD, shpërndarje DVD,
shpërndarje gjatë fluturimeve ajrore,
transmetime në internet etj”, shkruhet
në thirrjen që do të qëndrojë e hapur
deri më 21 korrik. 

Vjet QKK-ja fillimisht kishte hesh-
tur në raport me moshapjen e
thirrjes. Më pas drejtoresha e këtij in-
stitucioni kishte treguar se kishin disa
probleme. 

“Ne kishim një problem me e-
mail, po them është problem shumë
teknik, i cili na ndodhi ashtu siç ndod-
hi dhe nuk e kemi pranuar me kohë
e-mailin për propozime që vjen nga
‘Oscari’. Momentin kur neve na u ku-
jtua që, ‘pse nuk erdhi ai e-mail?’, dhe
kur kemi shikuar pse nuk ka ardhur,
veçse ishte shumë vonë. Kemi
kërkuar, kemi telefonuar dhe kemi

bërë çmos për të na lejuar ta krijojmë
komisionin, mirëpo fatkeqësisht nuk
ia arritëm”, kishte thënë Zeqiri në
fund të dhjetorit në një intervistë për
emisionin “Nëpër film” në Kohavi-
sion. 

Mundësia ishte humbur, pasi koha
e shpalljes së kandidatëve ka qenë
deri më 2 tetor. Më 2023 së paku e
hapi thirrjen. Por në fund të shtatorit
kishte njoftuar se nuk do të ketë kan-
didat. Kishte thënë se për një dekadë
të tërë Kosova ka zhvilluar
bashkëpunime dhe vazhdon si e tillë
të rrisë marrëdhëniet me akademinë
e çmimeve “Oscars” dhe komunitetin
e tij vlerësues. Por, sipas QKK-së, pas
trajtimit të aplikimeve të atij viti, anë-
tarët e Komitetit Selektues kishin ven-
dosur të mos propozonin film për edi-
cionin e “Oscars 2024”.

“Mendoj që sivjet kemi pasur një vit
shumë të suksesshëm sa i përket
filmit të shkurtër. Filmi i metrazhit të
gjatë ka qenë i suksesshëm, por sa
kemi pasur informata ne, asnjë nga
filmat nuk i ka plotësuar kushtet që
duhej t’i kishte, që premierat t’i kenë
shënuar në vend dhe në kinema e të

tjera e që do të mund të aplikonte. E
them me aq informata që kemi pasur.
Megjithatë, kjo nuk na shfajëson,
sepse ne nuk do të thotë se i dimë të
gjitha dhe duhet secilin vit të hapet
konkursi. Ka ndodhur një problem
teknik shumë banal, i cili më mirë
është të mos flitet sesa të flitet, dhe
ai ka qenë shkaku, të themi një
mosmenaxhim i situatës, barra e së
cilës më bie mua në këtë rast si
drejtuese e institucionit”, ka thënë Ze-
qiri gjatë intervistës. 

Por sipas vetë asaj, disa prej filmave
kanë pasur mundësi të shfaqen nëpër
kinematë e Kosovës për t’i plotësuar
kushtet për aplikim. 

“Kanë qenë ‘Bota jonë’ i Luana Ba-
jramit, ‘Okarina’ dhe filma të tjerë.
Nuk u humbet shansi, sepse mund ta
bëjnë këtë edhe vitin e ardhshëm dhe
do të ketë më shumë filma në mo-
mentin kur e hapim konkursin për
aplikime. Prapë po e them, ky ka
qenë një... nuk shfajësohet fakti që
nuk e kemi hapur konkursin sivjet,
është një rrethanë lehtësuese që nuk
ka pasur filma të cilët i kishin plotë-
suar kushtet, por kjo nuk ka qenë ar-

syeja e moshapjes së konkursit”, ka
thënë Zeqiri. 

Vjet në mes të nëntorit, Qeveria e
Kosovës miratoi Rregulloren për të
drejtën e rabatit, me të cilën ekzeku-
tivi është i bindur se Kosova bëhet
top-destinacion për veprimtari
filmike. Nëse një kompani e huaj ia
mësyn të realizojë film, videolojëra e
videoklip, shteti do t’ia kthejë 30 për
qind të shumës direkte që ka inves-
tuar në Kosovë. Përderisa për dikë
kjo është mundësi shumë e mirë për
ta promovuar vendin e për të ndikuar
te komuniteti i filmit, për dikë rabati
diskriminon kineastët vendorë dhe i
hap rrugë skemës së mashtrimit.
Por shteti i Kosovës synon që të
bëhet konkurrent krahas vendeve të
tjera që u ofrojnë mundësi e lehtësira
kompanive të mëdha kine-
matografike. 

Vjet KOHA kishte raportuar se me
zvarritjet që e kanë mbërthyer tash
e sa kohë, në fundvit Qendrës Kine-
matografike të Kosovës i është
mbështjellë filmi. Më pak se tri javë
pa përfunduar viti, kishte hapur
konkursin për projekte filmike, të

cilin kishte dështuar ta hapte me
kohë edhe më 2023. 

E sivjet Qendra Kinematografike e
Kosovës e ka zgjatur afatin e aplikimit
për mbështetje të projekteve filmike
për thirrjen e  fundit. Konkursi i ha-
pur më 22 maj ishte planifikuar që të
kishte afat për aplikim deri më 25 qer-
shor. Mirëpo duke marrë parasysh
numrin e aplikacioneve deri në
mëngjesin e së hënës, ka vendosur që
afati të zgjatet deri në përfundim të
ditës së 7 korrikut. 

Paraprakisht, Qendra Kine-
matografike e Kosovës kishte përzg-
jedhur që prej 12 projekteve kine-
matografike për filma të gjatë artis-
tikë, t’i mbështesë vetëm tre prej tyre.
Ky numër shihej si i vogël sa i përket
mbështetjes, por institucioni më i
lartë filmik në vend planifikonte që
të hapte një tjetër thirrje. Kësisoj, të
paktën sipas vitit kalendarik, QKK-ja
i bie që vjet ka hapur veç një konkurs
dhe atë veç për një kategori. Konkur-
si qe hapur në dhjetor, kurse rezul-
tatet qenë bërë të ditura në fund të
shkurtit.

© KOHA Ditore

INSTITUCIONI MË I LARTË KINEMATOGRAFIK KËRKON FILM PËR ÇMIMIN PRESTIGJIOZ 

Qendra Kinematografike i kthehet thirrjes për propozim
për “Oscar” pas dy vjetësh pa kandidat  

Të hënën Qendra Kinematografike e Kosovës ka hapur thirrjen duke i ftuar të gjithë të interesuarit të dërgojnë propozime “për kon-
siderim për çmimet e akademisë “OSCAR”, për kategorinë për film ndërkombëtar-gjuhë të huaj, i cili mund ta përfaqësojë Kosovën

në edicionin e 98-të të “Academy Awards”. Përderisa më 2023, QKK-ja, pavarësisht thirrjes, s’kishte dërguar propozim e më 2024 
s’kishte as thirrje, tash ka hapur thirrje që t’i shqyrtojë propozimet. Pas dy vjetësh “pauzë”, Kosova mund të ketë kandidat për “Oscar”

“Në këtë kategori përfshihen filmat e metrazhit të gjatë artistik, dokumentarë dhe të animuar më të gjatë se 40 minuta, që janë shfaqur-do të shfaqen
në kinema apo platformë VOD, për më së paku 7 ditë radhazi, jo më herët se 1 tetor 2024 dhe jo më vonë se 30 shtator 2025”, shkruhet në thirrje

KEW, 7 KORRIK (THE GUARDIAN) –
Henry Moore besonte se “skulptura
është një art i ambientit të hapur”
dhe se veprat e tij duhej të shi-
heshin “në pothuajse çdo peizazh,
më tepër sesa në apo mbi ndërtesën
më të bukur”.

Tani Kopshtet Mbretërore Botanike
në Kew po planifikojnë ekspozitën
më të madhe në botë në natyrë
kushtuar djalit të një minatori, i cili
u bë një nga skulptorët më të rëndë-
sishëm të shekullit të 20-të.

Tridhjetë nga skulpturat monu-
mentale të Moore do të ekspozohen
përgjatë 130 hektarëve të këtij peiza-
zhi të shpallur trashëgimi botërore
nga UNESCO, me pamje dhe serra
historike prej xhami.

Për më tepër, 90 vepra të tjera – nga
gdhendje deri te vizatime – do të

mbushin Galerinë Shirley Sherwood
në Kew, ndërsa kopshti i egër
botanik në Wakehurst, Sussex, do të
shfaqë skulpturat e tij përkrah
veprave të reja të porositura nga
artistë bashkëkohorë.

Ekspozita, me titull “Henry Moore:
Natyrë Monumentale”, do të mbahet
nga maji deri në shtator të vitit 2026.

Ajo do të pasqyrojë magjepsjen e
tij të përjetshme me format dhe ma-
terialet natyrore. Ai kishte vërejtur
një herë se: “Natyra prodhon larmi
formash, modelesh dhe ritmesh të
mahnitshme… Por vetëm të kopjosh
natyrën nuk është më mirë se të
kopjosh diçka tjetër. E rëndësishme
është ajo që artisti krijon nga
vëzhgimet e tij”.

Ekspozita realizohet në
bashkëpunim me fondacionin “Hen-

ry Moore” në Hertfordshire, i cili po
huazon shumicën e veprave.

Sebastiano Barassi, kreu i kolek-
sioneve në fondacion, ka treguar se:
“Moore kishte një preferencë të
fortë për natyrën përballë peiza-
zheve urbane, sepse ndiente se for-
mat organike të skulpturave të tij u
përgjigjeshin më mirë formave or-
ganike të natyrës. Ne përpiqemi
t’ua tregojmë vizitorëve këtë lidhje të
ngushtë”.

Ekspozita do të përfshijë disa nga
figurat e tij të famshme të shtrira, si
dhe vepra më abstrakte si “Large
Two Forms” – “megjithëse Moore
nuk e pëlqente që skulpturat e tij të
quheshin abstrakte”, thotë Barassi.

“Ai gjithmonë ndiente se kishte një
lidhje me natyrën dhe shumë nga
veprat e tij fillonin nga një objekt real

– qoftë një kockë, një gur, një copë
druri e sjellë nga deti – të cilin ai më
pas e përpunonte në diçka që i përk-
iste gjuhës së tij skulpturore”.

Barassi për veprën “Large Two
Forms” tregoi se: “Është qartësisht
organike në frymëzim, duke evokuar
formacione shkëmbore me hapësira
përmes të cilave mund të shihet
peizazhi – në thelb një bashkim i
skulpturës me natyrën përreth, ash-
tu siç mendonte Moore se duhej
vlerësuar origjina e skulpturës së tij.
Ka një qarkullim të mrekullueshëm
këtu. Ti merr ide nga natyra, krijon
një skulpturë dhe pastaj e vendos atë
skulpturë përsëri në natyrë”.

Moore, i cili vdiq në vitin 1986,
gjithashtu e adhuronte të punonte në
natyrë. Pas zhvendosjes në Hert-
fordshire në vitin 1940, ai përdorte

një tokë të ashpër aty pranë për të
eksperimentuar me mënyrën se si të
vendoste veprat e tij në raport me
qiellin dhe pemët.

Paul Denton, drejtori i programeve
krijuese në Kew, deklaroi se: “Ne po
zgjerojmë audiencën tonë, kështu që
ideja se mund të tërheqim njerëz që
nuk janë ndeshur kurrë më parë me
Moore është shumë e rëndësishme”. 

“Këto forma monumentale do të
vendosen bukur në peizazhin e Kew.
Do të ketë një marrëdhënie të drejt-
përdrejtë me peizazhin – si i sheh
hyrjet dhe rrugicat, si i takon dhe i
rrethon skulpturat. Kur ka një
ndërhyrje skulpturore, ti mund ta
shohësh atë vend ndryshe – dhe kjo
është ajo që duam të arrijmë”.

“Ne punojmë shumë me artistë,
sepse e dimë që ata janë thelbësorë

Britania bëhet gati për ekspozitën më të madhe të Henry Moore

Besartë Elshani

PRISHTINË, 7 KORRIK – Çmimet janë
bërë të zakonshme për korin
“Siparantum” nga Peja. Secili është
një sukses i radhës për formacionin
vokal, por edhe për vendin. Me këtë
del fitimtar edhe shteti dhe kultura
muzikore shqiptare që promovohet
në skenat më të mëdha të muzikës.
“Siparantumi” asnjëherë nuk kthe-
het duarthatë e kësisoj edhe kësaj
here nga Danimarka vjen me Medal-
jen e Argjendtë në “Grand Prix of
Nations” në kuadër të Lojërave
Evropiane të Korit, që janë mbajtur
në qytetin norvegjez Aarhus. 

Midis 130 koreve me rreth gjashtë
mijë pjesëmarrës nga 35 vende,
“Siparantum” ia ka dalë goxha mirë
të renditet në listën e garës. 

Në ngjarjen që u mbajt prej 28 qer-
shorit deri më 6 korrik, shteti i
Kosovës u prezantua jo veç si pjesë-
marrës, por edhe si zë i fuqishëm
artistik duke përfaqësuar trashëgim-
inë e pasur kulturore dhe potencialin
muzikor në skenën ndërkombëtare. 

“Siparantum” është paraqitur para
publikut nordik me dy koncerte. Në
atë në të cilin ka qenë në garë në kat-
egorinë “Chamber Choir”, ku
paraqiten vetëm ansamblet më të
mira ndërkombëtare, kori nga Koso-
va ka interpretuar veprën “Me nji
lule” të kompozitorit Memli Kel-
mendi, i cili edhe e ka drejtuar in-
terpretimin. Ka jehuar pasditen e 5
korrikut në “Lille Sal”. 

Gjithashtu kori në kuadër të pro-
gramit garues ka interpretuar edhe
veprat “Before the coming of the
night” të Jan Van der Roost, “Miron-
czarnia” të Jakub Neske dhe veprën
“Nyon Nyon” të Jake Runestad. Në
këtë kategori qenë 11 kore, “Siparan-
tum” u radhit i dyti ndër të argjendtit
me 78.94 pikë. I pari ndër të artit, në
këtë kategori ka dalë kori bullgar
“Ohana me 92.88.  

Juria ka qenë në përbërje prej
muzikantëve danezë, si: Christian
Fris-Ronsfeld, Maegrethe Debel
Christensen dhe Steen Lindholm,
ajo suedeze Helene Stureborg, turk-
ja Başak Doğan, ai italian Giovanni
Acciai, si dhe hungarezja Katalin
Kiss. 

Nga “Siparantum” shprehen se
koncerti ka qenë dëshmi e përkush-
timit të lartë artistik, precizitetit
teknik dhe thellësisë interpretuese.
Në mungesë të buxhetit, “Siparan-
tum” ka marrë rrugë për në qytetin
e dytë më të madh norvegjez me më

pak se gjysmën e anëtarëve që pose-
don. Kanë qenë 24 anëtarë nga 50 sa
ka gjithsej kori.

Dirigjenti e drejtuesi artistik i ko-
rit “Siparantum”, Memli Kelmendi,
ka thënë se janë mësuar të inter-
pretojnë si kor voluminoz dhe se
kësaj here ka qenë më sfiduese
puna sa i përket formacionit.

“Jemi munduar ta bëjmë më të
mirën dhe kjo medalje është storie
suksesi që e kemi përbrenda poten-
cialit tonë. Ky është çmimi i 19-të i
korit “Siparantum” dhe është shteti
i 18-të që po e prekim. Uroj që ky do
të jetë vetëdijesim për të tjerët që in-
vestimi në kulturë në asnjë moment
nuk është i gabueshëm, sepse Koso-
va ka një potencial fantastik dhe të
jashtëzakonshëm për ta promovuar
kulturën tonë dhe këtë po e arrin. Ar-
rijmë të jemi të barabartë me shtetet
e tjera, të cilat nuk i kanë pasur sfi-
dat tona dhe sigurisht se kanë traditë
më të madhe kulturore”, ka thënë

Kelmendi për KOHËN.
Pos këtij koncerti, “Siparantum”

më 5 korrik u bë pjesë e koncertit me
titull “Nordic Night” së bashku me
korin danez “CÆCILIAKORET”, nën
drejtimin e dirigjentit Michael
Deltchev. Kori nga Peja interpretoi
repertorin me vepra të stileve të
ndryshme, me theks në veprat e
kompozitorëve shqiptarë.

“Mbrëmja e përbashkët me korin
danez në kuadër të koncertit ‘Nordic
Nights’ ka qenë një prej paraqitjeve
tona më të bukura mbase që i kemi
pasur ndër vite. Me theks të veçan-
të vlerësoj paraqitjen e veprave të
kompozitorëve shqiptarë”, ka kon-
sideruar Kelmendi. 

Ka thënë se janë përcjellë emo-
cione tejet të bukura e të thella për
çka, siç Kelmendi ka treguar, publiku
është ngritur disa herë në këmbë. 

“Një pjesë e publikut madje ka fil-
luar të qajë me performancën që kemi
pasur në këtë koncert të jashtëza-

konshëm. E rëndësishme për ne
është që po arrijmë të dëshmojmë po-
tencialin dhe të promovojmë vlerat
tona kombëtare në arenën ndërkom-
bëtare në skena dhe koncerte të
ndryshme botërore. Aq më bukur kur
ndërlidhet muzika jonë me atë
botërore. Besoj se kjo e fuqizon edhe
më shumë potencialin që ne e kemi
si shoqëri”, ka thënë Kelmendi. 

Në kishën “Vor Frue Kirke” ka sjel-
lë vepra si ajo tradicionale ju-
gafrikane “Ukuthula” me soliste Dea
Musliun, gjithashtu edhe këngën
tjetër jugafrikane “Tshosholoza” me
solist Leon Shehun. 

Në këngën arbëreshe “Kopilje moj
kopilje” e aranzhuar nga Kelmendi
soliste ka qenë sopranoja Elona Al-
shiqi, përderisa është përcjellë nga
Dior Morina me klarinetë e Denita
Dedushaj në piano. Janë interpretu-
ar edhe veprat “Pax” e Kelmendit, ajo
afrikane e amerikane “Down in the
river to pray”, “Ecce Novum” e Ola

Gjeilo, kënga tradicionale “Moj e
bukura more”, ajo tradicionale nga
Ekuadori “Apamuy Shungo”, “Fire”
nga Katerina Gimon, si dhe “Ave
maris stella” nga Edvard Grieg. 

Ngjarja, nga prezantimi në ueb-
faqen e tyre, shkruhet se njihet si ver-
sion kontinental evropian i Lojërave
Botërore të Korit. 

“...një festë madhështore e muzikës
korale, ku zëra harmonikë dhe melo-
di të gëzueshme mbushin ajrin.
Ndërsa Danimarka renditet me kre-
nari midis vendeve më të lumtura në
botë, ndieni frymën ngritëse dhe e
përqafoni traditën e pasur të koreve
të vlerësuara ndërkombëtarisht”,
shkruhet aty. 

Suksesi në “Grand Prix of Nations”
vlerësohet si sukses i rëndësishëm në
udhëtimin artistik të “Siparantum”
dhe si frymëzim për brezat e
ardhshëm.  

KORI NGA PEJA PËRMBYLL NJË TJETËR KAPITULL 

“Siparantum” kthehet i argjendtë nga Danimarka, 
ku ka shenjat e muzikës shqipe 

Kori “Siparantum” asnjëherë nuk kthehet duarthatë nga garat. E kësisoj edhe kësaj here nga Danimarka vjen me Medaljen e
Argjendtë në “Grand Prix of Nations” në kuadër të Lojërave Evropiane të Korit, që janë mbajtur në qytetin norvegjez Aarhus.

Midis 130 koreve me rreth gjashtë mijë pjesëmarrës nga 35 vende, “Siparantum” në kategorinë ku ishte në konkurrencë 
ia ka dalë të jetë i argjendtë 

“Siparantum” është paraqitur para publikut nordik me dy koncerte. Në atë në të cilin ka qenë në garë në kategorinë “Chamber Choir”, ku paraqiten
vetëm ansamblet më të mira ndërkombëtare, kori nga Kosova ka interpretuar veprën “Me nji lule” të kompozitorit Memli Kelmendi, i cili edhe e ka 
drejtuar interpretimin. Ka jehuar pasditen e 5 korrikut në “Lille Sal”

për të përkthyer disa tema mjaft
komplekse për të cilat Kew për-
piqet të flasë, qofshin ndryshimet kli-
matike apo humbja e biodiversitetit.
Artistët mund ta bëjnë këtë në një
mënyrë të mrekullueshme. Veprat e
Moore janë një vazhdim i kësaj.
Edhe pse këto janë tema shumë
bashkëkohore sot, Moore po men-
donte ende për të na bërë të kujde-
semi për botën natyrore rreth nesh,
duke vendosur vepra në atë mjedis”,
ka shtuar ai. 

Moore një herë kishte thënë:
Natyra është e pashtershme. Të mos
e vështrosh dhe ta përdorësh natyrën
në veprat e tua është e panatyrshme
për mua.

Henry Moore u lind në Castleford,
një qytet i vogël minatorësh në York-
shire, Angli, në vitin 1898.

Ai e dinte që donte të bëhej skulp-
tor që në moshë të re, por me hezitim
u trajnua si mësues para se të
bashkohej me ushtrinë gjatë Luftës
së Parë Botërore.

Në vitin 1919, falë një granti për
veteranët e luftës, ai e realizoi am-
bicien për t’u bërë artist. Fillimisht u
regjistrua në Shkollën e Artit në
Leeds dhe më pas në Kolegjin
Mbretëror të Artit në Londër. Aty
takoi Irina Radetsky, me të cilën u
martua në vitin 1929.

Gjatë viteve 1920, Moore u përqen-
drua në ndërtimin e reputacionit të
tij si skulptor. Ai studioi artin e së
kaluarës dhe të bashkëkohësve të tij,
duke përthithur ide ndërsa zhvillonte
stilin e vet individual. Deri në vitet
1930, ai ishte ndër skulptorët avan-
gardë më të rëndësishëm në Evropë.

Gjatë Luftës së Dytë Botërore,
rrethanat e detyruan Moore të
përqendrohej në vizatime.
Megjithatë, në vitin 1943 ai u porosit
për të gdhendur një skulpturë të
Virgjëreshës Mari me Fëmijën për
Kishën e Shën Mateut në
Northampton.

Kjo ishte e para nga disa vepra që
Moore krijoi menjëherë pas luftës.

Ato përqendroheshin te subjektet
njerëzore të njohshme (ashtu si viza-
timet e tij të strehave), si figurat e ulu-
ra dhe grupet familjare.

Në Britani, arti u bë pjesë thelbë-
sore e rehabilitimit dhe rindërtimit të
vendit.

Moore komentoi shpesh për
përgjegjësinë qytetare të artistit. Në
fund të viteve 1940 dhe në vitet
1950, ai krijoi një seri të jashtëza-
konshme veprash publike, të ven-
dosura në shkolla, spitale dhe lagje
banimi.

Reputacioni i tij ndërkombëtar
gjithashtu u rrit. Ekspozita të veprave
të tij u mbajtën në mbarë botën, përf-
shirë një retrospektivë madhore në
Muzeun e Artit Modern në Nju-
Jork, në vitin 1946. Në vitin 1948, ai
fitoi Çmimin Ndërkombëtar për
Skulpturë në Bienalen e Venecias.

Disa porosi të rëndësishme publike
pasuan në vitet 1950, përfshirë Fig-
urën e Shtrirë 1956–58, për selinë e
UNESCO-s në Paris.

Tani Kopshtet Mbretërore Botanike në Kew po planifikojnë ekspozitën më
të madhe në botë në natyrë, kushtuar djalit të një minatori, i cili u bë një
nga skulptorët më të rëndësishëm të shekullit të 20-të

Këngëtarja legjendare, Lauryn Hill, fituese
e tetë çmimeve “Grammy”, u ngjit në skenë
shumë orë me vonesë në “Essence Festival of
Culture 2025”, duke kënduar për një publik të
vogël, ka raportuar People.

Ajo ka performuar në Caesars Superdome
në New Orleans, një stadium që ka kapacitet
të akomodojë 83 mijë veta, por në orën kur fil-
loi koncerti, 2:30 të mëngjesit të së shtunës, 5
korrik, në stadium ndodheshin vetëm disa qin-
dra persona, sipas Nola.com dhe Stereogum.

Fillimisht, koncerti i Hill ishte planifikuar
për të premten mbrëma, por programi i ng-
jeshur i festivalit u vonua që në fillim, me disa
artistë që e përfundonin performimin mbi një
orë më vonë nga koha e parashikuar.

Hill, 50 vjeçe, e cila njihet për daljet me
vonesë në skenë, e mori situatën me
sportivitet. Nola.com ka raportuar se ajo ka
biseduar me publikun dhe madje e ka pran-
uar edhe një kërkesë për këngë. Në skenë u
ngjitën edhe djemtë e saj, Zion Marley
(27vjeç) dhe Joshua “YG” Marley (23 vjeç).

Pamjet nga stadiumi thuajse bosh nisën të
shpërndaheshin në rrjetin social “TikTok” më
5 korrik. Shumë adhurues e mbrojtën
këngëtaren e hitit “Doo-Wop (That Thing)”,
duke thënë se ajo nuk kishte faj për vonesën.

Stereogum ka raportuar, gjithashtu se per-
formanca e Hillit ishte shtuar në një program
tashmë shumë të ngjeshur, gjë që ndikoi në
orarin e nisjes së performancës.

Festivali “Essence 2025“ përfundon të
dielën, më 6 korrik. Në program ishin edhe
artistë, si Jill Scott, Boyz II Men, Summer
Walker dhe Jazmine Sullivan.

Aktori dhe producenti Michael Douglas,
fitues i dy çmimeve “Oscar”, ka treguar se
mund të mos kthehet më në aktrim, ka rapor-
tuar The Guardian.

Gjatë një konference për shtyp në festivalin
e filmit “Karlovy Vary” në Çeki, ku mori pjesë
për 50-vjetorin e filmit “One Flew Over the
Cuckoo’s Nest”, 80 vjeçi, Douglas, ka thënë se
s’ka qëllim të kthehet në aktrim.

“Nuk kam ndonjë qëllim të vërtetë për t’u
kthyer. Përveç nëse del diçka vërtet speciale
për mua”, ka thënë ai.

Roli i tij i fundit ishte Benjamin Franklin në
serialin “Franklin” të Apple TV+, xhiruar në
vitin 2022 dhe publikuar në 2024.

“Kam pasur karrierë shumë të ngarkuar.
Nuk kam punuar që nga viti 2022, me qëllim,
sepse kuptova se duhej të ndaloja. Kam
punuar gati 60 vjet dhe nuk doja të isha nga
ata njerëz që vdesin në sheshxhirim”, ka
thënë ai.

Douglas tutje ka treguar se është i kënaqur
me pushimin.

“Jam shumë i lumtur që po pushoj. Nuk kam
ndonjë qëllim të madh. Por nuk them që jam
në pension, sepse nëse del ndonjë projekt i
veçantë, do të kthehesha. Përndryshe, jam
shumë i kënaqur. Më pëlqen thjesht ta shoh
gruan time (aktoren Catherine Zeta-Jones)

duke punuar”, ka thënë ai.
Ylli ka shtuar se po përpiqet ta nxjerrë një

skenar për një film të vogël.
“Nuk jam duke kërkuar punë. Loja ime e

golfit po përmirësohet”, ka shtuar ai me humor.
Në vitin 2010, Douglas iu nënshtrua

kimioterapisë dhe rrezatimit për kancer të
fytit. 

Në Çeki, ai tha se kishte qenë me fat që e
shmangu operacionin.

“Operacioni do të thoshte që s’do të mund
të flisja dhe do të më hiqnin një pjesë të no-
fullës... kjo do të ishte shumë kufizuese për
mua si aktor”, ka thënë ai.

Sa i përket politikës amerikane, ai u shpreh
i shqetësuar.

“Mendoj se vendi im po flirton me au-
tokracinë. Demokracia është shumë e çmuar,
është e brishtë dhe duhet mbrojtur gjithmonë.
Shpresoj që ajo që po e kalojmë tani, të jetë
një lloj kujtese e gjithë punës së madhe që
çekët kanë bërë për të fituar lirinë dhe
pavarësinë e tyre”, ka thënë ndër të tjera ak-
tori.

Sipas tij, “politika tani duket se është kthyer
në biznes fitimprurës”.

“Njerëzit po futen në politikë për të bërë
para. Ne e ruanim një idealizëm në SHBA, i
cili nuk ekziston më”, ka thënë ai.

Ylli i muzikës pop, Sha -
kira, ka premtuar se një
pjesë e fitimeve nga kon-
certi i saj në San Antonio,
Teksas, do të shkojnë si
ndihmë për viktimat e
përmbytjeve shkatërruese
që e kanë goditur rajonin,
ka raportuar FemaleFirst.

Shakira, 48 vjeçe, ka per-
formuar të shtunën
mbrëma (5 korrik 2025) në
stadiumin “Alamodome” në
kuadër të turneut “Las Mu-
jeres Ya No Lloran”. Ajo ka
njoftuar se një pjesë e të
ardhurave do të dhurohen
për një organizatë bamirësie që po i mbështet
të prekurit nga katastrofa, e cila deri tani e ka
marrë jetën e të paktën 82 personave, prej të
cilëve 28 fëmijë.

“I dashur San Antonio, zemrat dhe lutjet
tona shkojnë për ata që janë prekur nga vër-
shimet që kanë ndodhur në qendër të Texasit.
Po e dhurojmë një pjesë të të ardhurave të
grumbulluara sonte gjatë këtij koncerti, në
mënyrë që sadopak t'i ndihmojmë familjet që
janë prekur nga këto vërshime”, ka shkruar
Shakira në rrjetin social “X”.

Shakira e shtoi edhe një link për mbledhje
fondesh nga “Catholic Charities”, organizatë
që po shpërndan ujë, batanije, veshje dhe
mjete higjienike në zonat më të goditura.

Përmbytjet ndodhën të premten (4 korrik
2025) në Kerr County, pasi reshjet e dendura
bënë që lumi Guadalupe të dilte nga shtrati.
Deri tani, numri i viktimave ka shkuar në 82,
ndërsa 41 persona rezultojnë ende të zhdukur,
përfshirë 10 vajza të vogla që ndodheshin në 

një kamp veror.
“Melania dhe unë po lutemi për të gjitha 

familjet që janë prekur nga kjo tragjedi e
tmerrshme. Ekipet tona të ndihmës së parë
janë në detyrë, duke bërë atë që dinë më së
miri. Zoti i bekoftë familjet dhe Zoti e bekoftë
Texasin!”, ka shkruar presidenti i SHBA-së,
Donald Trump, në platformën “Truth Social”.

Përmbytja e goditi rëndë kampin “Camp
Mystic”, ku e humbën jetën të paktën 27 per-
sona. Ekipet e emergjencës i vazhdojnë
kërkimet për të zhdukurit.

“Kjo tragjedi na ka shkatërruar ne dhe të
gjithë komunitetin. Zemrat na janë thyer
bashkë me ato të familjarëve që po vuajnë nga
kjo tragjedi, dhe i ndajmë me ta shpresën e
lutjet tona”, kanë deklaruar drejtuesit e
kampit për NBC News.

Drejtori i kampit, Dick Eastland, ishte në
mesin e viktimave. Familja e tij ka bërë të ditur
se ai e humbi jetën duke u përpjekur t'i shpë-
tonte fëmijët.

Mijëra adhurues të muzikës heavy metal ud-
hëtuan nga e gjithë bota drejt Birminghamit
të Anglisë, për ta nderuar “Princin e Er-
rësirës”, Ozzy Osbourne, dhe grupin legjen-
dar Black Sabbath, ka raportuar The New
York Times.

Që prej vitit 1968, kur Osbourne dhe
bashkëthemeluesit Tony Iommi, Bill Ward dhe
Geezer Butler e krijuan Black Sabbath në
Birmingham, ata janë cilësuar si baballarët e
heavy metalit. Tani, në moshën 76-vjeçare,
Osbourne ishte në qendër të koncertit “Back
to the Beginning”, një spektakël 10-orësh në
stadiumin “Villa Park”, që ai e kishte parala-
jmëruar si daljen e fundit në skenë të Black
Sabbath.

Edhe pse nuk ishte hera e parë që e shpallte
“pensionimin”, këtë herë dukej më serioz, pasi
vitet e fundit është përballur me probleme
shëndetësore, përfshirë sëmundjen e Parkin-
sonit. 

“Nuk mund të ec më”, ka treguar ai në një
intervistë në muajin shkurt.

Kur në orën 21:00 u shfaq duke dalë nga
poshtë skenës, i ulur mbi një fron të zi me një
lakuriq nate dekorativ, turma shpërtheu në
brohoritma.

“Are you ready?”, bërtiti Osbourne, përpara
se të këndonte pesë këngë solo, duke përf-
shirë edhe “Crazy Train”. Ai bënte grimasa
dhe e spërkaste publikun me një armë uji.

“Kam qenë i shtrirë për gjashtë vjet”, u tha ai
adhuruesve duke i falënderuar nga thellësia e
zemrës.

Në skenë u ngjitën edhe grupe të tjera të
njohura, si Guns N’ Roses, Metallica dhe
Slayer, të cilët e nderuan Black Sabbath duke
interpretuar disa nga hitet e tyre.

Në ditët para koncertit, adhuruesit shkonin

te shtëpia ku është rritur Osbourne, pranë sta-
diumit.

“Ju krijohet ideja që adhuruesit e rock-ut
s’janë njerëz të mirë, por, sinqerisht, kanë
qenë shumë të sjellshëm”, ka thënë banorja e
tanishme, Nazish Mahfooz

Adhuruesit kishin ardhur nga vende, si
Argjentina, Kanadaja, Danimarka, India, Emi-
ratet dhe SHBA-ja. Shumë prej tyre i kishin
harxhuar kursimet për të qenë atje.

“Muzika e Ozzy-t ka qenë kolona zanore e
jetës sime”, ka thënë një fotografe nga
Kanadaja, Kelly Clarck. Ajo e kishte sjellë
hirin e mbesës së saj, që kishte vdekur në ak-
sident, për ta shpërndarë në stadium.

Rigmor Nikander, një organizatore dasmash
nga Kopenhaga, e cila ishte shtatzënë, ka
thënë se “nëse do të lindë djalë, do ta quajmë
Ozzy”.

Koncerti zgjati nga ora 13:00, kur dolën
Mastodon, deri në mbrëmje. Në mes pati edhe
një perfromancë që New York Times e për-
shkruan si “betejë baterish”, në mes anëtarëve
të grupeve Blink 182, Red Hot Chili Peppers
dhe Tool, si dhe video nga këngëtarë shumë
të njohur, si Dolly Parton dhe Elton John.

Rreth orës 22:00, u shfaqën pamje nga Black
Sabbath në kulmin e karrierës. Pas pankartës
“Back to the Beginning” dolën anëtarët origji-
nalë të grupit dhe Ozzy nisi të këndonte “War
Pigs”.

Mijëra veta e brohorisnin emrin e tij: “Oz-zy!
Oz-zy! Oz-zy!”.

Në fund, grupi e ka interpretuar këngën
“Paranoid”, përpara se fishekzjarrët të sh-
përthenin dhe Osbourne të largohej nga
skena.

“Zoti ju bekoftë të gjithëve!” bërtiti ai, ndërsa
turma vazhdonte të brohoriste.

Marshi drejt koncertit të fundit 
të Ozzy Osbourne

Shakira i dhuron të ardhurat e koncertit
për viktimat e përmbytjeve në Teksas

Michael Douglas thotë se nuk ka më
dëshirë të aktrojë

Lauryn Hill performoi në stadium 
pothuajse bosh deri në 3:37 të mëngjesit
në festivalin “Essence”

Dashi (21 mars - 19 prill)
Shtëpia, familja dhe jeta juaj private janë fokusi juaj,
sepse shumë prej jush po kërkojnë mënyra për ta për-
mirësuar vendin ku jetojnë ose për të kaluar në diçka më
të mirë. Sot në veçanti, jeni të etur për aventura dhe ide
të reja. Dëshironi të mësoni gjëra të reja dhe interesante!

Demi (20 prill - 20 maj)
Jeni të zënë! Udhëtime të shkurtra, punë të ndryshme,
takime dhe biseda me vëllezërit, motrat dhe të afërmit ju
mbajnë në lëvizje. Një nga gjërat që e tërheq vëmendjen
tuaj sot do të jenë çështjet financiare dhe prona e për-
bashkët. Ju lutemi vini re: Mos merrni vendime për fi-
nancat deri nesër!

Binjakët (21 maj - 20 qershor)
Po mendoni për fluksin e parave të gatshme, të ardhurat
dhe vlerat tuaja në jetë në këtë kohë. Në thelb, kjo është
një parathënie për faktin se do të pasuroheni këtë vit.
Megjithatë, sot do të duhet të tejkaloni shumë gjëra kur
merreni me të tjerët. Jini të gatshëm të bëni kompromis
dhe të bashkëpunoni!

Gaforrja (21 qershor - 22 korrik)
Ky është një vit me fat për ju në aspektin personal, sepse
Jupiteri me fat është në shenjën tuaj për herë të parë në
12 vjet. Dhe do të qëndrojë për 12 muaj. Ndërkohë, sot
fokusi juaj është në punën tuaj, shëndetin tuaj, ndihmën
e të tjerëve dhe trajtimin e kafshës suaj shtëpiake.

Luani (23 korrik - 22 gusht)
Dy ndikime të ndryshme që e kundërshtojnë njëra-
tjetrën janë në lojë sot. Nga njëra anë, do të ndiheni mirë
të qëndroni të qetë dhe të punoni vetëm ose prapa ske-
nave. Kjo ju bën të ndiheni rehat. Në anën tjetër, keni ide
të ndryshme dhe dëshironi, po ashtu shumë që të
shoqëroheni me të tjerët. Bëni çfarë të dëshironi!.

Virgjëresha (23 gusht - 22 shtator)
Ashtu si Luani, keni mesazhe kontradiktore nga universi
sot. Ka një ndikim të fortë që e rrit popullaritetin tuaj dhe
ju bën ta shijoni kohën me miqtë dhe bashkëveprimin
me klubet dhe organizatat. E megjithatë, sot mund të
preferoni të fshiheni në shtëpi. Mendoni mirë para se të
merrni ndonjë vendim!

Peshorja (23 shtator - 22 tetor)
Kjo është një ditë e madhe për ju, sepse njerëzit janë të
impresionuar nga ju. Ata ju shohin si kompetent dhe të
aftë. Ndërkohë, jeni të etur t’ua komunikoni idetë tuaja të
tjerëve sot, prandaj doni të gjeni dikë që do t’ju dëgjojë
vërtet. Mbajini gishtat të kryqëzuar. Bëjeni këtë të
ndodhë!

Akrepi (23 tetor - 21 nëntor)
Tani për tani, e keni një dëshirë të fortë për aventurë dhe
udhëtime. Dëshironi lirinë për të bërë diçka ndryshe. Në
fakt, këtë vit, do të keni shumë mundësi për të udhëtuar
dhe për ta zgjeruar botën tuaj. Përqendrohuni te fluksi i
parave të gatshme sot!

Shigjetari (22 nëntor - 21 dhjetor)
Kjo është një ditë e mirë, sepse Hëna është në shenjën
tuaj. Megjithatë, kini kujdes sepse ekziston alarmi hënor
gjatë gjithë ditës, që do të thotë se mund të ndiheni më
emocionalë. Kjo është një ditë e keqe për të blerë diçka
tjetër përveç gjërave elementare ose për të marrë
vendime të rëndësishme. 

Bricjapi (22 dhjetor - 19 janar)
Sot fokusi juaj është te miqtë, partnerët dhe
bashkëshortët. Në fakt, ata mund të bëjnë kërkesa ndaj
jush që mund të mos jenë shumë të pranueshme. Kjo
mund të jetë arsyeja pse doni të fshiheni dhe të mos jeni
shumë të disponueshëm. Për fat të mirë, çështjet që lid-
hen me punën janë pozitive, përfshirë këtu marrëdhëniet
me kolegët.

Ujori (20 janar - 18 shkurt)
Kjo është një ditë e shkëlqyer për t’i ndarë shpresat dhe
ëndrrat tuaja për të ardhmen me të tjerët, sepse reagimet
e dikujt mund të jenë të dobishme për ju. Keni shumë en-
ergji për të punuar dhe për të qenë sa më efikas që të jetë
e mundur. Ditë e shkëlqyer për të bërë gjëra.

Peshqit (19 Shkurt - 20 Mars)
Kjo është një ditë plot argëtim dhe plot gjallëri. Shijojini
pushimet dhe daljet shoqërore. Ngjarjet sportive dhe ak-
tivitetet argëtuese me fëmijë do të jenë interesante,
gjithashtu. Ndërkohë, njerëzit ju vënë re sot më shumë se
zakonisht. Në fakt, disa do të dinë detaje personale rreth
jetës suaj.

Është shumë e lehtë ta rifillohet një
marrëdhënie miqësie përmes
rrjeteve sociale. Por kjo nuk do të
thotë që gjithmonë duhet ta bësh, pa
ia bërë vetes fillimisht disa pyetje.

Pyetje të tilla, si “çfarë ka shkuar
keq”, “a ndihesh ende nervoz kur
mendon për personin në fjalë”, si dhe
“a ka vërtet rëndësi kjo miqësi për të
dyja palët”, janë disa nga më të
rëndësishmet për t’ia bërë vetes, në
mënyrë që ta dish se a duhet riparuar
marrëdhënia, apo jo, ka shkruar The
Washington Post.

Një studim i vitit 2024 ka zbuluar
se ribashkimi me miq të vjetër mund
të jetë po aq i vështirë sa krijimi i
miqësive të reja, dhe ndonjëherë
edhe më shumë. Ajo ndjesia
ngushëlluese se e njeh dikë që në
moshë të hershme, mund të jetë
kurth, pasi njerëzit ndryshojnë me
kalimin e kohës.

“Miqësitë e simbolizojnë shpesh
një periudhë specifike jete. Të lësh
diçka pas krahëve mund të të ndih-
mojë të kuptosh ku ndodhesh tani”,
ka thënë Naama Hofman, psikiatre
në Icahn School of Medicine në New
York.

Ajo ka thënë se pyetja më e rëndë-
sishme nuk është “çfarë shkoi keq
kur u prish lidhja”, por “çfarë mund
të fitosh duke e rikthyer atë lidhje
miqësie”.

Sipas saj, miqësitë nuk janë gjith-
monë të përjetshme.

“Kur kalojmë periudha ndryshimi,
vlerat dhe prioritetet tona ndrysho-
jnë, po ashtu edhe miqësitë. Të rinjtë
e shfrytëzojnë miqësinë për të marrë
informacion e për t’u angazhuar në
botë, kurse më vonë në jetë mund të
përqendrohemi tek ata që na kupto-
jnë më mirë”, ka thënë ajo.

Edhe pse humbja e disa miqësive
është e pashmangshme, këto mo-
mente mund të jenë mundësi për të
menduar se çfarë lloj miqësish dësh-
iron të kesh.

“Më herët në jetë, mund të mos
kishe mundësi t’i krijoje marrëd-
hëniet që doje, por tani ndoshta
mundesh”, ka shtuar Hofman.

Çfarë duhet të kesh parasysh?
Psikologia klinike Claudia Diez e

ka theksuar rëndësinë e të zgjedhu-
rit me vetëdije.

“Edhe nëse ata kanë kërkuar falje,
është në rregull të vendosësh që tani
nuk të shërben më ta kthesh atë mik
apo mike”, ka thënë ajo.

Rreziku që një mik i dikurshëm
mund të sjellë pasiguri dhe kon-
fuzion mbetet.

“Vendimi për të mos u rilidhur
mund të jetë edhe fuqizues”, ka
shtuar Diez.

Nëse vendos ta kontaktosh përsëri,
duhet të reflektosh me pyetjen “pse
u larguat?”, a ishte një konflikt mo-
mental, një veprim konkret, apo
ndryshime më të thella në vlera dhe
karakter.

Sipas psikologes, kjo mund të
ndihmojë t’i kuptosh mësimet dhe të
qartësohesh për atë që dëshiron tani.

Ajo ka rekomanduar që të mos
merret si i mirëqenë fakti që mund të
vazhdoni aty ku e latë, pa e pasur një
takim ballë për ballë e të sinqertë me
diskutim për të kaluarën.

Disa pyetje që mund t'ia bësh vetes:
A ndihesh nervoz ose në gjendje

alarmi kur mendon për këtë mik? 
Nëse ndodh kjo, është një flamur i

kuq që duhet parë dhe analizuar.
A është vërtet i/e interesuar për ty si

person sot? 
Miqësia e mirë ka respekt të

ndërsjellë.
A ndihesh i/e nënvlerësuar ose i/e

gjykuar nga ky mik? 
Nënçmimi nuk ka vend në asnjë

marrëdhënie të shëndetshme.
A ndihesh që raporti është i balan-

cuar? 
Miqësitë e mira kanë një ritëm që

funksionon për të dyja palët.
Autorja e tekstit ndau edhe një his-

tori personale: mikun e saj të vjetër,
që e kishte larguar sepse gruaja e tij
ndihej e kërcënuar nga statusi i saj si
grua e divorcuar.

“Në atë kohë, humbja e mikut më
të mirë, ndërkohë që po e përjetoja
fundin e martesës, më dukej si
goditje mizore. Por tani ai është i gat-
shëm ta riparojë marrëdhënien”,
shkruan ajo, ndërkohë që e ka cekur
se kishte harruar se sa shumë qeshte
me të.

Në të njëjtën kohë, autorja e ndien
emocionin për mundësinë e ndër-
timit të diçkaje më të thellë si të rritur
në të pesëdhjetat.

“Dhimbja dhe tradhtia e dikur-
shme nuk janë zhdukur krejt, por
tani janë thjesht pjesë e një historie
të përbashkët mbi të cilën po ndërto-
jmë diçka të re”, ka shkruar ndër të
tjera ajo.

Para se të rilidhesh me një mik të vjetër
online, duhet t’ia bësh vetes disa pyetje

Shëndeti i zemrës është baza për
një jetë të gjatë dhe të mirë. Sipas
Ruth Goss, infermiere në British
Heart Foundation, edhe nëse nuk
keni bërë ushtrime kurrë më parë,
“është gjithmonë koha e duhur për
të filluar”, ka raportuar The Inde-
pendent.

Pesë gjëra që mund t’i bëni çdo ditë:
1. Bëni të paktën 30 minuta ak-

tivitet fizik në ditë
“Lëvizja është ilaç”, thotë Goss.
Ajo këshillon 150 minuta aktivitet

fizik në javë, ose rreth 30 minuta
çdo ditë. Kjo mund të përfshijë: ecje
të shpejtë, çiklizëm, not, kopshtari
apo pastrim në shtëpi

“Çdo minutë ka rëndësi, ndaj fil-
loni pak nga pak dhe shtoni gradu-
alisht”, ka theksuar ajo.

Për më shumë përfitime, kombi-
noni ushtrime aerobike, forcimin e
muskujve dhe ushtrime për fleksi-
bilitet, si yoga apo pilates.

Nëse keni probleme shëndetësore,
konsultohuni me mjekun para se ta
filloni aktivitetin.

2. Hani shëndetshëm dhe në
kohën e duhur

Dietologu Dell Stanford ka shp-
jeguar se koha kur hani, ka më
shumë rëndësi sesa kaloritë që kon-
sumohen.

“Edhe kur njerëzit hanë të njëjtën
sasi kalorish, koha kur hanë ndikon
te pesha, kolesteroli dhe niveli i she-
qerit në gjak”, ka thënë ai.

Stanford ka këshilluar që ta
shmangni ngrënien vonë në
mbrëmje, pasi mund të lidhet me
obezitet dhe probleme me sheqerin
në gjak.

“Trupi ynë është krijuar për të
ngrënë ditën dhe për të fjetur

natën”, ka  thënë ai.
Çfarë duhet të përfshijë dieta juaj?
Karbohidrate të shëndetshme

(drithëra të plota, bukë integrale,
oriz kafe)

Proteina pa yndyrë (mish i
bardhë, peshk, vezë, bishtajore)

Të paktën 5 porcione fruta dhe
perime çdo ditë

2-3 porcione produkte bulmeti me
pak yndyrë

Yndyra të shëndetshme (vaj ulliri,
arra, fara, avokado, peshk yndyror)

3. Qëndroni të hidratuar
Pini 6–8 gota lëngje çdo ditë, sido-

mos nëse ushtroni. Kjo përfshin ujë,
qumësht pa yndyrë, çaj ose kafe.

Nëse dehidratoheni, trupi ka më
pak gjak në qarkullim gjë që mund
të shkaktojë: tension të ulët, marra-
mendje, rrahje të shpejta të zemrës,
rrezik më të lartë për mpiksje gjaku
dhe infarkt.

“Kur pini mjaftueshëm ujë, për-
mirësohet qarkullimi i gjakut, tretja
dhe shëndeti i kyçeve”, këshillohet
nga British Heart Foundation.

4. Fokusohuni te gjumi cilësor
“Gjumi i mirë është i domos-

doshëm për shëndetin e
përgjithshëm dhe të zemrës. Shu-
mica e të rriturve kanë nevojë për 7–
9 orë gjumë çdo natë”, ka këshilluar
Goss.

Përveç gjumit, keni parasysh që
të: kontrolloni tensionin dhe koles-
terolin, mbani peshën normale,
ushtroni rregullisht, ulni konsum-
imin e kripës dhe alkoolit, si dhe të
hani ushqim të balancuar.

5. Pini kafe me masë
Sipas Stanford, “konsumimi i 2–3

filxhanëve kafe në ditë lidhet me rrezik
më të ulët nga sëmundjet e zemrës”.

Kafeja përmban polifenole që e
ulin inflamacionin.

Por mos e teproni: më shumë se 4–
5 filxhanë mund të shkaktojnë; rritje
të tensionit, rrahje të shpejta të zem-
rës, ankth, pagjumësi e të përziera.

Si ta shtoni aktivitetin fizik në
përditshmëri?

British Heart Foundation i jep disa
këshilla praktike:

Merrni frymë thellë gjatë ak-
tivitetit për ta mbajtur tensionin nën
kontroll

Bëhuni tip shoqëror: ecni me miq
ose grupe

Mbajeni një ditar aktiviteti ose
përdorni aplikacione

Zëvendësojeni makinën me ecje
apo biçikletë

Filloni me 5 minuta ushtrime disa
herë në ditë

Vendosni synime të vogla, si një
ecje e shkurtër çdo ditë

Ndryshojeni aktivitetin që të mos
mërziteni (p.sh. një javë vallëzim,
javën tjetër çiklizëm)

Pesë zakone të përditshme që e ulin
rrezikun nga sëmundjet e zemrës

Arsim Maxhera

PRISHTINË, 7 KORRIK - Më 16 shtator fillon faza
e ligës në garën elitare evropiane të futbollit.
Por emocionet e Ligës së Kampionëve fillojnë
që të martën. Nuk paraqiten skuadrat më të
mira evropiane, por paraqiten kampionë nga
shumë e shumë vende, që kërkojnë t’i afrohen
sa më pranë fazës së ligës, e pse jo edhe të
paraqiten në të. Prej vjet, faza e ligës e ka
zëvendësuar fazën grupore të Championsit.

Janë plot 28 skuadra, të gjitha kampione të
vendeve të tyre, që paraqiten në raundin e
parë kualifikues të Ligës së Kampionëve.
Ndeshjet e para të raundit të parë kualifikues
janë të martën e të mërkurën.

Ndër të tjera, paraqitet edhe kampionia e
Kosovës, Drita e Gjilanit. Të martën nga ora
20:00 në stadiumin “Fadil Vokrri” në Prishtinë,
Drita luan me kampionin e Luksemburgut,

Differdange. Ndeshja transmetohet në KTV. 
Kampionia e Shqipërisë, Egnatia, të martën

nga ora 21:00 në Rrogozhinë luan me Breid-
ablikun e Islandës. 

Kampionia e Maqedonisë së Veriut,
Shkëndija e Tetovës, tjetër skuadër shqiptare,
luan në udhëtim ndaj The New Saints të Uell-
sit, të martën nga ora 20:00.

Ky është edicioni i 71-të i garës elitare evropi-
ane për klube të futbollit. Ndërkohë është edi-
cioni i 34-t prej se gara elitare njihet me emrin
Liga e Kampionëve. Finalja do të zhvillohet më
30 maj 2026 në Budapest të Hungarisë.

29 ekipe janë kualifikuar direkt në fazën e
ligës në Champions. Ndërkohë shtatë ekipet e
fundit caktohen përmes kualifikimeve. Në
kualifikime janë katër raunde gjithsej. I fundit
është raundi i plejofit që zhvillohet në pjesën e
dytë të muajit gusht. 

27 ekipe janë kualifikuar direkt në fazën e

ligës bazuar në suksesin e tyre në kampionatet
vendore. Në fazën e ligës garën e fillon edhe
fituesi në fuqi i Championsit, Paris Saint-Ger-
maini dhe fituesi i Ligës së Evropës, Totten-
hami.

Për të parë skuadrat më të mira evropiane
duke luajtur në Champions, duhet të pritet
deri më 16 shtator. Por që nga e marta do të
ketë ndeshje shumë të forta e shumë intere-
sante. Të hyrat nga UEFA për të gjitha
skuadrat që garojnë në kupa evropiane janë
shumë të mëdha dhe kjo e bën garën më
atraktive. Avancimi në secilin raund sjell qin-
dra mijëra euro shtesë për klubet.

UEFA organizon edhe Ligën e Evropës, që
është niveli i dytë i garave evropiane për klube,
dhe Ligën e Konferencës, që është niveli i tretë.

Më shumë se 150 skuadra evropiane
paraqiten në raundin e parë dhe raundin e
dytë kualifikues, nëse për bazë merren tri

garat e UEFA-s.
Gjatë korrikut dhe gushtit do të luhen më

shumë se 400 ndeshje kualifikuese mes
skuadrave. Kështu të tri garat e UEFA-s do të
kompletohen me nga 36 skuadra për fazën e
ligës. 

“Këto shifra janë dëshmi e asaj që përfaqë-
son futbolli evropian: përfshirje, diversitet,
drejtësi dhe mundësi. Kjo tregon angazhimin
e UEFA-s për zhvillimin e futbollit të klubeve
në të gjitha pjesët e Evropës. Klubet nga të
gjitha vendet duhet të kenë shansin për të për-
jetuar futboll të klasit botëror dhe për të tes-
tuar veten në garat kryesore, duke u ofruar
tifozëve një aventurë të vërtetë ndërkom-
bëtare”, ka thënë presidenti i UEFA-s, Alek-
sandar Çeferin.

Nga kjo politikë e UEFA-s po përfiton shumë
edhe futbolli kosovar. Pos Dritës si kampione,
në gara evropiane paraqiten edhe Prishtina si
fituese e Kupës, Ballkani si nënkampion dhe
Malisheva si e treta në kampionat. 

Prishtina e Malisheva po ashtu luajnë këtë
javë, përkatësisht të enjten.

Ndeshja e parë e edicionit të ri në Champi-
ons është ajo mes KuPS-it të Finlandës dhe
Milsamit të Moldavisë, që zhvillohet të martën
nga ora 17:00.

Emocionet e hershme të Championsit fillojnë të martën

ATLANTA, 7 KORRIK - Herën tjetër
kur të përballet me Bayern
Munchenin, që mund të jetë në
fazën e ligës në Champions, Gian-
luigi Donnarumma duhet të bëhet
gati për një mbrëmje të pakënd-
shme. Portieri italian i Paris Saint-
Germainit po përballet me një mal
kritikash për lëndimin serioz të
Jamal Musialas. Ylli i Bayernit u lën-
dua pas një ndërhyrjeje të Don-
narummas, në çerekfinale të Kupës
së Botës për Klube.

“Jam i shokuar me atë që ndodhi.
Qartë se nuk ishte qëllimi im që ta
lëndoja Musialan”, ka thënë Don-
narumma për “Gazzetta dello Sport”.

Menjëherë pas fitores 2:0 të PSG-
së, 26-vjeçari i dëshiroi shërim të sh-
pejtë Musialas. Këtë urim e bëri
përmes një postimi në “Instagram”.
Musiala do të jetë jashtë fushës për
muaj të tërë, për shkak të thyerjes

së fibulës dhe kyçit të këmbës së
lënduar rëndë.

Derisa Donnarumma ishte shën-
jestër e shumë postimeve plot
zemërim në rrjetet sociale, portieri i
Bayernit, Manuel Neuer, ishte ai që
kritikoi në veçanti italianin. Neueri
mbeti i pakënaqur me veprimin në
fushë të Donnarummas pas
lëndimit të Musialas, ndërsa tani ag-
jenti i portierit italian është kundër-
përgjigjur.

“Ai nuk ka dashur të pretendojë
asgjë”, tha Vincenzo Raiola për sjell-
jen e Donnarummas në fushë.
Ashtu si pritej, Raiola i doli në mbro-
jtje klientit të tij.

“Gigo është djalë shumë i nd-
jeshëm. Ai nuk mundi ta duronte
skenën dhe preferoi të largohej dhe
t’i linte mjekët ta trajtonin Musialan
sa më mirë që mundeshin”.

Pasi Musiala mbeti i shtrirë,

Neueri iu afrua Donnarummas dhe
kërkoi prej tij që t’i kërkonte falje
yllit të Bayernit për lëndimin. Më
pas Neuer deklaroi se Don-
narumma nuk e mori për bazë
rrezikun e mundshëm kur bëri
ndërhyrjen. Sipas ikonës gjermane,
ndërhyrja ishte e panevojshme dhe
me rrezik të madh për kundër-
shtarin.

Pasi Neueri e nxiti të kërkonte falje
ndaj Musialas, Donnarumma bëri
veprim të pazakontë në dhomën e
zhveshjes. Lëndimi ndodhi pak para
fundit të pjesës së parë.

“Ai madje e ndezi telefonin celular
në zhveshtore”, tha Raiola për
episodin pas lëndimit.

“Ne kemi punuar shumë vjet së
bashku dhe ai nuk e ka bërë kurrë
këtë. Ai zakonisht e ndal telefonin
një orë para fillimit të ndeshjes për
t’u përqendruar në lojë dhe e aktivi-

zon sërish atë pas ndeshjes. Këtë
herë më dërgoi një mesazh duke
thënë se ishte i mërzitur dhe se nuk
e bëri me qëllim”.

Por Raiola tha se e kuptonte reag-
imin e Neuerit.

“Është normale që e mbron
shokun e skuadrës. Dhe ka të drejtë
kur thotë se mund të sillesh
ndryshe. Kjo është e vërtetë. Të
gjithë jemi të ndryshëm dhe secili
sillet në mënyrën që mundet”.

Arsyetohet Donnarumma: Nuk ishte qëllimi ta lëndoja

HOUSTON, 7 KORRIK - Sulmuesi i
Meksikës, Raul Jimenez, bëri dy
homazhe prekëse për shokun e tij të
ndjerë të skuadrës, Diogo Jota, gjatë
finales së CONCACAF Gold Cup
kundër SHBA-së në Houston, të
dielën mbrëma.

Para fillimit të ndeshjes, Jimenez
doli në fushë duke mbajtur veshur
një fanellë të Meksikës me emrin
“Diogo J” në shpinë. Fanella kishte
numrin që e mbante Jota, 20, të cilin
skuadra e fundit e portugezit, Liver-
pooli, e ka tërhequr në nderim të tij.

Jimenez dhe Jota kanë luajtur së
bashku për dy edicione te Wolver-
hamptoni.

Jota dhe vëllai i tij vdiqën të enjten
në një aksident me veturë në
Spanjë. Vetura e tyre doli nga rruga
dhe u përfshi nga flakët, ka njoftuar
policia spanjolle. Jota ishte 28-

vjeçar, kurse vëllai i tij, Andre, ishte
25-vjeçar.

“Me Diogon ishim miq të
shkëlqyer te Wolvesi. Kemi ruajtur
komunikimin. Ndanim momente të
mrekullueshme, përveç gjërave të
rëndësishme me të cilat po mer-
reshim. Është e vështirë të pranosh
këtë për një shumë të afërm tuajin,
që ishte shok i shkëlqyer”, ka thënë
Jimenez.

Pasi shënoi golin e barazimit 1:1
për Meksikën ndaj SHBA-së, në
minutën e 27-të, Jimenez u ul në
fushë dhe bëri festimin karakter-
istik të Jotas, që përfshin lojën e
imagjinuar me një kontrollues të
lojërave elektronike. 

Gjatë festës, Jimenez vendosi
fanellën e Meksikës me emrin dhe
numrin e Jotas, mbi këmbët e tij.

Sulmuesi i PSG-së, Ousmane

Dembele, bëri festë të njëjtë pas
golit në Kupën e Botës për Klube
ndaj Bayernit. Njëjtë veproi edhe
sulmuesi anësor i Real Salt Lake,
Diogo Gonçalves, që kishte luajtur
bashkë me Jotan te të rinjtë e Por-
tugalisë. Edhe Kylian Mbappe i
Real Madridit bëri festë në nderim
të Jotas, vdekja e të cilit pikëlloi
botën e futbollit.

Diogo Jota ishte tifoz i madh i
lojërave elektronike. Ai ishte loj-
tar i shquar i “EA Sports”. Ishte
edhe pronar i ekipit të e-sports
“Galaxy racer”.

Meksika e fitoi 2:1 finalen e
Gold Cup ndaj SHBA-së. Chris
Richards e shënoi golin për
amerikanët në minutën e katërt.
Golin e fitores për Meksikën e re-
alizoi Edson Alvarez në minutën e
77-të.

34-vjeçari Raul Jimenez është te
Fulhami nga viti 2023. Te Wolvesi
ishte nga viti 2018 e deri në vitin

2023. Ka luajtur edhe për Atletico
Madridin e Benfican, si dhe për
American në Meksikë.

Meksikani Jimenez merr simpatinë e tifozëve për nderimin që ia bëri Diogo Jotas

Ndeshjet e para të raundit të parë 
kualifikues të Championsit

E martë
KuPS (Finlandë) – Milsami (Moldavi) 17:00
Iberia (Gjeorgji) – Malmo (Suedi) 18:00
Noah (Armeni) – Buduqnost (Mali i Zi) 18:00
Levadia Tallin (Estoni) – RFS (Letoni) 18:30
Olimpija (Slloveni) – Kairat (Kazakistan) 19:00
The New Saints (Uells) – Shkëndia (Maqedoni V.) 20:00
DRITA (Kos) – Differdange (Luksemburg) 20:00
Vikingur (Ishujt Faroe) – L. Red Imps (Gjibraltar) 20:00
Egnatia (Shqipëri) – Breidablik (Islandë) 21:00
Virtus (San Marino) – Zrinjski (Bosnjë-Hercegovinë) 21:00

E mërkurë
Zhalgiris (Lituani) – Hamrun (Maltë) 18:00
FCSB (Rumani) – Inter Escalades (Andorrë) 19:30
Ludogorets (Bullgari) – Dinamo Minsk (Bjellorusi) 19:30
Shelbourne (Irlandë) – Linfield (Irlandë e Veriut) 20:45



Faton Polisi

PRISHTINË, 7 KORRIK - Përvoja në
garat evropiane nuk i mungon
kampiones së Kosovës, Drita.
Skuadrës gjilanase nuk i mungon
as dëshira për ta nisur me fitore
rrugëtimin në kualifikimet e edi-
cionit 2025/2026 të Ligës së Kampi-
onëve. 

Por për ta fituar ndeshjen ndaj
kampionit të Luksemburgut, Dif-
ferdange, trajneri i Dritës, Zekirija
Ramadani, pret nga lojtarët e tij
maksimumin në fushë.

Drita - Differdange është ndeshja
e parë e rrethit të parë kualifikues
të Ligës së Kampionëve.

Ky takim luhet të martën në stadi-
umin “Fadil Vokrri”, në Prishtinë.
Ndeshja nis në orën 20:00 dhe do të
transmetohet në KTV.

“Na pret një sfidë e re nga viti i
kaluar, kur u paraqitëm në kuali-
fikimet e Ligës së Konferencës.
Kemi obligim moral për ta përfaqë-
suar sa më mirë, jo vetëm Dritën
dhe qytetin e Gjilanit, por të gjithë
futbollin e Kosovës. Kemi pasur
pesë javë kohë në dispozicion për
t’u përgatitur. Ekipi është gati,
ndoshta vështirë ta themi 100 për
qind fizikisht, sepse ajo vjen pas
disa paraqitjeve, por jemi shumë
më mirë se në vitin e kaluar. Nuk
kemi kohë për të humbur. Janë dy
ndeshje të rëndësishme për ne.
Kemi pasur fat që ishim bartës në
short, sepse po të ishim pjesë e
vazos tjetër do të kishim kundër-
shtar më të vështirë. Këtë fat duhet
ta shfrytëzojmë dhe të kalojmë
tutje”, ka thënë Ramadani të hënën
në konferencë për shtyp.

Ai insiston se lojtarët e Dritës
duhet të jenë më të mirë në fushë
për ta nisur me fitore rrugëtimin e ri
në Evropë.

“Fati ishte vetëm gjatë shortit. Aty
ka mbaruar fati dhe na pret një
punë e jashtëzakonshme në fushë.
Te skuadra kundërshtare trajneri
është ndërruar dhe na ka shkaktuar
pak huti, por ne duhet të japim
gjithçka më shumë se kundërshtari.
Kemi parë një ndeshje të tyre. Pa
derdhur djersë, pa e dashur më
shumë fitoren, ajo nuk arrihet. Ne
duhet të bëjmë më tepër se kundër-
shtari për të kaluar në raundin e
dytë”, është shprehur Ramadani.

Ai ka folur edhe për pikat e forta
dhe të dobëta të kundërshtarit. 

“Pika kryesore e forcës së tyre
janë futbollistët e gjatë dhe disiplina
taktike. Janë të fortë nga ndërpre-
rjet, por kemi bërë punën tonë gjatë
përgatitjeve për t’u mbrojtur në ato
pika dhe t’i ndëshkojmë në pikat e
tyre të dobëta. Por është skuadër
me disiplinë të jashtëzakonshme”,
thotë trajneri shkupjan.

Gjilanasit tashmë kanë përvojë
gjashtëvjeçare në gara kontinen-
tale. Drita merr pjesë rregullisht në
garat evropiane që nga edicioni
2018/2019. Është vlerësuar për
paraqitjen e mirë sidomos ndaj

skuadrave të njohura si Feyenoord
e Antwerp. 

Në total ka 20 ndeshje në kuali-
fikime për Ligën e Kampionëve,
Ligën e Evropës dhe Ligën e Kon-
ferencës. Ka fituar shtatë, ndërsa ka
edhe katër barazime dhe nëntë dis-
fata.

Ramadani thotë se mungesa e
kapitenit Rron Broja është e madhe
për Dritën. Por ai pret nga lojtarët e
tjerë ta japin maksimumin.

Trajneri Ramadani pranon se
Drita është favorite. Por kërkon ku-
jdes.

“Në letër Drita është favorite.
Kemi qenë bartës në short dhe kjo e
bën Dritën favorite. Por ekipi
kundërshtar ka eksperiencë, kurse
edhe ne kemi adutët tonë. I kemi
punuar të gjitha metodat dhe sis-
temet me të cilat do të përballemi
ndaj ekipit kundërshtar”, thotë Ra-
madani.

Ai ka përsëritur se synimi i Dritës
është kalimi në raundin e dytë kual-
ifikues të Championsit.

“Përgatitjet i kemi bërë për kam-
pionat dhe Evropë. Synimi është të
kalohet tutje dhe të mbetemi sa më

gjatë dhe afër grupeve. Nuk men-
dojmë asgjë tjetër, vetëm të kalojmë
raundin e parë me sukses. Nëse
kualifikohemi në grupet e Ligës së
Konferencës, unë dhe besoj edhe
drejtuesit e klubit do të ishim kre-
nar”, ka shtuar Ramadani.

Ai pret përkrahje masive nga
shikuesit, në veçanti nga grupi i
tifozëve “Intelektualët”.

“Jam i bindur se do të jenë futbol-
listi i 12-të për ne”.

Ndeshja kthyese luhet pas një
jave në Differdange të Luksem-
burgut. 

Te Drita pranojnë rolin e favoritit përballë Differdanges

Endrit Makolli

PRISHTINË, 7 KORRIK - Te kampioni
i Luksemburgut, Differdange, pra-
nojnë se kampionia e Kosovës në
futboll, Drita, është favorite. Por
trajneri i skuadrës nga Luksem-
burgu, Pedro Silva, ka thënë se
nuk kanë ardhur me flamur të
bardhë. Ai ka theksuar se synojnë
të dalin me pikët e plota të martën
mbrëma nga stadiumi “Fadil
Vokrri”, në Prishtinë.

Ndeshja nis në orën 20:00,
ndërsa i takon raundit të parë kual-
ifikues të Ligës së Kampionëve.
Dueli Drita – Differdange do të
transmetohet në KTV.

“Po, mendoj se Drita është fa-
vorite, mirëpo ne nuk kemi ardhur
këtu për pushime dhe as bagazhet
nuk i kemi marrë me vete. E kemi
analizuar kundërshtarin në tërësi.
Nuk kemi bërë analiza individuale,
por e kemi analizuar si ekip”, ka
thënë Silva në konferencën për
media, të hënën.

Atij nuk i bëjnë përshtypje rezul-
tatet e skuadrave të tjera të Luk-
semburgut përballë klubeve të
Kosovës në të kaluarën.

“Jo, për ne nuk është relevante,
sidomos duke e marrë parasysh se
kanë qenë dy skuadra të tjera. Nuk

ka qenë ekipi im. Për ne çfarë
është relevante, është e ardhmja
dhe ajo se çfarë na pret nesër. Një
fushë e fortë, një ekip i fortë. E
dimë se çfarë na pret, do të japim
maksimumin tonë për të arritur që
ta mposhtim kundërshtarin”, është
shprehur ai. 

Differdange ndaj Dritës do të
paraqitet me ekip të kompletuar.

“I tërë ekipi që kemi dashur të
jetë në ndeshjen e nesërme është i
gatshëm. Përpos një lojtari që
është i suspenduar, të tjerët janë të
gatshëm për t’u shfaqur në
ndeshje". 

Differdange 03 është klub i for-
muar 22 vjet më parë, ndërsa ka
stadium prej 3.800 ulëseve. Titullin
e kampionit të Luksemburgut e ka
fituar në dy vjetët e fundit. Klubi ka
histori të gjatë e po ashtu suksese
të shumta në Luksemburg, por me
emra të tjerë.

Në gara evropiane paraqitet rreg-
ullisht, por pa arritur ndonjë suk-
ses. Vjet Differdange 03 u eliminua
në raundin e parë kualifikues të
Ligës së Kampionëve nga skuadra
e Ishujve Faroe, KI. 

Vazhdoi në raundin e dytë kuali-
fikues të Ligës së Konferencës,
ndërsa u eliminua nga Ordabasy i
Kazakistanit.

Edhe futbollisti Kevin D’Anzico
thotë se Drita është favorite. Ai
thekson se edhe barazimi do të jetë
i pranueshëm për ekipin.

“Jemi përgatitur që një kohë të
gjatë, jo vetëm tri javët e fundit.
Mendoj se i kemi arritur ato që
janë të nevojshme për t’i treguar
në ndeshjen e nesërme. E dimë që
do të jetë ndeshje e vështirë. E
dimë që Drita, siç e tha edhe tra-
jneri, është favorite. Por ne do të
mundohemi të tregojmë më të
mirën nesër mbrëma në fushë.
Mendoj se edhe me një barazim
për gjithë këtë rrugëtim që e kemi
bërë do të ishte i mirë”, ka thënë
D’Anzico.

Pas konferencës për media, kam-
pioni i Luksemburgut zhvilloi
stërvitjen e fundit në “Fadil Vokrri”
para ndeshjes kundër Dritës.
Ndeshjen kthyese ndaj ekipit gji-
lanas e luan pas një jave në shtëpi. 

© KOHA Ditore

Differdange e pranon edhe barazimin ndaj Dritës

